
КIуэкIуэ В. М. и цIэр 
зезыхьэ Къэбэрдей-Балъ-
къэр къэрал университе-
тым фокIадэм и 8-м 
щызэIущIащ КъБР-м и Iэ-
тащхьэ КIуэкIуэ Казбекрэ 
лэжьыгъэ IуэхукIэ рес-
публикэм щыIэ, УФ-м 
 УФ-м мэкъумэш хозяйст-
вэмкIэ и министр Лут 
 Оксанэрэ.

ЩЫЗЭПСАЛЪЭМ Лут 
 Ок санэ къыхигъэщащ 
 мэкъу мэшхэкIыу щIына-
лъэм къыщалэжьыр гъэ 
кIуам проценти 7-м щIигъу-
кIэ нэхъыбэ зэрыхъуар. 
Республикэм и мэкъумэш 
IэнатIэм къэралым дэIэпы-
къуныгъэу къритым мы 
гъэм сом зы мелард къыху-
щIагъуащ икIи псори зэхэту 
ар сом мелардиплI хуэдиз 
хъуащ. А ахъшэм щыщ 
IыхьэфI хухахынущ жыг 
 ха дэхэмрэ мэракIуэхэкI-
хэм рэ гъэкIы ным.

«Къэбэрдей-Балъкъэ-
рым мы зэманым бжьыпэр 
иIыгъщ пхъэщхьэмы щхьэ-
хэмрэ мэракIуэхэмрэ гъэ-
кIынымкIэ. 2024 гъэм къэ-
ралым къыщрахьэлIам и 
Iыхьэ щанэр республи-
кэрщ къыщалэжьар. Ар 
икъукIэ ехъулIэныгъэш-
хуэщ. Илъэс кIуам Прези-
дентым къалэну къытхуи-
гъэувауэ щытащ мыIэ-
рысэхэмкIэ къэралым 
езым зыкъызэригъэпэщы-
жыныр щIэдгъэхуэбжьэн 

Къэрэшей-Шэрджэс Республикэм и 
махуэмрэ Черкесск къалэр илъэс 200 
зэрырикъуамрэ щагъэлъэпIа дауэда-
пщэхэм хэтащ КъБР-м и Iэтащхьэ 
КIуэкIуэ Казбек. 

«ЗИ ЮБИЛЕЙР зыгъэлъапIэ къалэм 
сыщыIэу, Къэбэрдей-Балъкъэрым 
къыб гъэдэкIыуи, си щхьэкIи къуэш 
 щIыналъэм и унафэщI Темрезов Рашид 
 Бориспий и къуэмрэ КъШР-м щыщхэм-
рэ сехъуэхъуащ тхыдэ гъуэгуанэ къэ-

зыкIуа а махуэ лъапIэхэмкIэ, - щетх Iэта-
щхьэм и напэкIуэцIым. - Къэрэшей-
Шэрджэ сыр псынщIэу зызыужь, зэма-
ным декIу, ди къэралым и щIыпIэ дахэ 
дыдэхэм ящыщщ, я щэнхабзэ къызэ-
рымыкIуэри, гъунэгъу хабзэри, зэныб-
жьэгъугъэри щахъумауэ. А псори рес-
публикэм ис цIыхубэр я къару емыблэжу 
зэрыла жьэм, фIымрэ ехъулIэныгъэмрэ 
зэры хуеIэм и фIыгъэщ. 

КъШР-м и къалащхьэм и махуэшхуэр 
ирихьэлIащ ТекIуэныгъэ Иныр илъэс 80 

щрикъу илъэсым. ЦIыхубэм ягу къа-
гъэкIыж Гитлер и пыхъуэпышэхэм яте-
кIуа я нэхъыжьхэм зэрахьа лIыгъэр. 
Иджыпсту ди къэралыр къахъумэу, щIы-
налъэ псоми къикIахэр зэкъуэту щызауэ 
дзэ Iуэху хэхам и губгъуэм итхэм я деж-
кIэ щапхъэшхуэщ абыхэм я зауэлI 
тхьэрыIуэмрэ Хэкумрэ зэрагъэпэжар. 

Къэрэшей-Шэрджэсым и цIыхубэм 
гурэ псэкIэ сохъуэхъу ехъулIэныгъэ, 
ефIэкIуэныгъэ яIэу, дэтхэнэ махуэми 
фIыгъуэ къыхуздахьу псэуну!»

Дыгъуасэ, фокIадэм и 8-м, 
ди къэралым япэ дыдэу ща-
гъэлъэпIащ ди махуэгъэ-
псым иджыри къэс хэмыта-
уэ къыхэува махуэщI: Уры-
сей Федерацэм щыпсэу 
лъэпкъхэм я бзэхэм я ма-
хуэшхуэр. Къэрал унафэщI 
нэхъыщхьэхэм а махуэш-
хуэр хэхауэ яубзыхуащ, дэт-
хэнэ лъэпкъми и анэдэлъхуб-
зэр хъумэныр, ар цIыху гъа-
щIэм къыщыдекIуэкIыу, 
къы щIэхъуэ щIэблэм яIу-
рылъу къэтэджыныр уасэ 
зимыIэ фIыгъуэшхуэу зэры-
щытыр къагурыIуэу. Абы 
къегъэлъагъуэ ди къэра-
лышхуэм щызекIуэ бзэхэри 
ахэр зей лъэпкъхэри зэрыт 
щытыкIэхэм, ягъуэт зыу-
жьы ныгъэмрэ егъэфIэ кIуэ-
нымкIэ Iэмалхэр убзыху-
нымрэ къэралым гулъы-
тэншэ зэримыщIыр. 

МАХУЭШХУЭР яубзыхуащ 
УФ-м и Президентым къыхи-
лъхьа жэрдэмыр и лъабжьэу. 
Ар трагъэхуащ совет усакIуэ 
цIэрыIуэ, тхакIуэ, публицист, 
жылагъуэ, политикэ лэжьа-
кIуэшхуэ, Социалист Лэжьы-
гъэм и ЛIыхъужь, Дагъыстэн 
Республикэм и цIыхубэ уса-
кIуэ, къэралым гъуазджэхэм-
кIэ щIыхь зиIэ и лэжьакIуэ, хэ-
купсэ нэс Гамзатов Расул 
къыщалъхуа махуэм. Дызэ-
рыщыгъуазэщи, а цIыху щэ-
джащэм и щIэин лъапIэм 
 гулъытэшхуэ щигъуэтащ ди 
къэралым и гъащIэм и 
унэтIыныгъэ куэдым. Гамза-
товым и цIэр нобэ зэрахьэ 
езыр къыщалъхуа жылэм, 
республикэм и къалащхьэ 
Мэхъэчкъалэ, ди къэралым и 
къалащхьэ Москва, нэгъуэщI 
къалэшхуэхэм я уэрамхэм, 
паркхэм, къэралым и кхъухь-
хэм, ГЭС-м, хьэршым и ва-
гъуэхэм ящыщхэм. Апхуэдэу 
абы и цIэр фIащащ еджа-
пIэхэм, щэнхабзэ, гъуазджэ 
IуэхущIапIэхэм. Иджы ар къы-
щалъхуа махуэм догъэлъапIэ 
зи гугъу тщIы махуэщIри. 

Урысей Федерацэм щыпсэу 
лъэпкъхэм я бзэхэм я махуэр 
гъэувыным теухуа унафэр 
2025 гъэм и мэкъуауэгъуэм и 
5-м къащтащ. Абы щыгъуэ 
екIуэкIауэ щытащ Урысыб-
зэмрэ Урысей Федерацэм 
щыпсэу лъэпкъхэм я бзэ хэм-
рэ къэрал политикэр зэры-
щрагъэкIуэкIыр къэзыпщытэ 
советым и зэIущIэ. Абы 

ПсынщIэу зеужь, зэманым докIу

Ди бзэу ди псэ
Лъэпкъым и щIалэу зи бзэр кIуэда,
Щхьэ мыгъуэ пщIэншэу укъагъэна?
Щхьэ уянэ-уядэу уэ узыпIахэм
Уи адыгэбзэр къыпIурамылъхьа?
Щхьэ уи лъэпкъ дыщэм и бзэр

 пIурачу
НэмыщI бзэ хьэхухэм уакъыхуэна?
Iэджэ щхьэ нэщIхэм нобэ къыджаIэр:

«Сыт адыгэбзэ зи гугъу
 къытхуэфщIыр,

Ди щIакхъуэр зейхэрщ нобэ ди бзэр,
СыткIэ ди щхьэпэ анэдэлъхубзэр?»
Ар щызэхэсхым си гур къекIуащ,
Бзэр умыщIэжмэ, хамэ ухъуащ.
ЩIыхь яхузощIыр дэ дянэ-дядэм,
Ди адыгэбзэр къытIурызылъхьахэм,
Адыгэ напэу, дахэу, ди шыпхъухэ,
Фыпсэу ди нэхухэу Сэтэней бынхэ.
Ди цIыкIухэм я бзэр къызэтевгъанэ,

Вагъуэплъхэр бзагуэу
 къытхуэвмыгъанэ,

Анэдэлъхубзэр ящымыгъупщэм,
Къытхуэфхъумащи, быныфI

 тхуэхъунщ.
Сабийхэу зи бзэр зыIулъ ди нэхухэр
Ди жэнэт бзущи, Iэджэ я уасэщ.
Ди бзэр дэ ди псэщ, ар зыфIэкIуэдхэр
Мы хамэ щIыпIэм лIапIэ щихуахэщ.

КЪУЩХЬЭ  Нэдим.

Уасэ зимыIэ
фIыгъуэ нэхъыщхьэ
къыщыщыпсалъэм щыгъуэ 
Путин Владимир жэрдэм 
къыхилъхьащ къэралым ис 
лъэпкъхэм я бзэхэм я ма-
хуэщI гъэувыпхъэу. «Ар дгъэ-
лъапIэ хъунущ фокIадэм и 
8-м, усакIуэ цIэрыIуэ Гамза-
тов Расул къыщалъхуа ма-
хуэм, - къыхигъэщащ абы 
щы гъуэ къэралым и лIыщ-
хьэм. - «Кърухэр» уэрэд лъа-
пIэм и авторым анэдэлъхуб-
зэу тIу иIэу къилъытэрт: и 
анэбзэ аварыбзэмрэ дуней-
псо цIэрыIуагъ къыхуэзыхьа 
урысыбзэмрэ». Абы зэры-
жиIамкIэ, къэралым и хъу-
гъуэфIыгъуэ нэхъыщхьэ ды-
дэ хэм ящыщщ абы щыпсэу 
лъэпкъхэмрэ абыхэм я 
анэдэлъхубзэхэмрэ. Ауэ щы-
хъукIэ, къэрал гулъытэ абы-
хэм егъэгъуэтыныр къалэн 
нэхъщхьэхэм хохьэ. УнафэщI 
лъагэм зыхуэфащэхэм пщэ-
рылъ ящищIащ а Iуэхугъуэ-
хэм ятещIыхьа къэхутэны-
гъэщIэхэр ирагъэкIуэкIыну, 
хабзэщIэхэр яубзыхуну. Къи-
нэмыщIауэ, зэхэгъэувапхъэу 
къилъытащ УФ-м лъэпкъыу 
щыпсэумрэ абыхэм зэрахьэ 
бзэхэмрэ я къэрал реестр. 

А псори, дауи, сэбэпышхуэ 
хуэхъунущ къэралым щы-
зекIуэ анэдэлъхубзэхэр хъу-
мэным, лъэпкъхэм я зэхуаку 
дэлъ зэхущытыкIэр гъэбы-
дэным, къызыхэкIа лъэпкъым 
и тхыдэм, щэнхабзэм, хаб-
зэхэм щыгъуазэ щIэблэ Хэ-
кум къиувэным.

Урысейм ЩIэныгъэхэмкIэ и 
Академием Бзэхэр джыным-
кIэ и институтым иригъэкIуэ-
кIа къэхутэныгъэщIэхэм япкъ 
иткIэ, мы зэманым ди къэра-
лым щопсэу лъэпкъи 193-м 
къахэкIахэр. Абыхэм къагъэ-
сэбэп анэдэлъхубзэрэ диа-
лекту 295-рэ. Адыгэбзэм 
тхыбзэ иIэ зэрыхъурэ илъэси 
170-м щIигъуа къудейми, абы 
зыкIи игъэлъахъшэркъым ди 
анэдэлъхубзэм и лъапIагъыр, 
игъэмащIэркъым и IэфIа-

гъыр. Ди лъэпкъым бгъэдэлъ 
зыужьыныгъэм, щIэныгъэм, 
гъэсэныгъэм, щэнхабзэм я 
лъапсэщ ар. 

А фIыгъуэм, ди анэбзэм, 
зиужьыным, зиузэщIыным 
сыт хуэдэ зэмани иропIейтей 
ди лъэпкъым и цIыху пэрыт-
хэр, хэкупсэ нэсхэр. Пасэ зэ-
маным абы елэжьахэщ 
лъэпкъ узэщIакIуэхэу Хъан-
джэрий СулътIан, Нэгумэ 
Шорэ, ХьэтIохъущокъуэ Къа-
зий, Тамбий Пагуэ сымэ. Абы-
хэм кърахьэжьа Iуэхум пищэу, 
адыгэбзэм и зэфIэгъэувэным 
елэжьащ лъэпкъ еджа-
гъэшхуэ Бырсей Умар. Абы и 
къалэмыпэм къыпыкIа, 
адыгэ бзэкIэ тха япэ тхылъым 
- «Адыгэбзэ псалъалъэм», 
но бэрей щIэныгъэлIхэм къы-
зэралъытэмкIэ, а зэманым 
мыхьэнэшхуэ иIащ: япэрауэ, 
лъэпкъым бзэ иIэу къалъы-
тащ, етIуанэрауэ, апхуэдиз 
макъ зэщIэжьыуэр хьэрф-
хэмкIэ къэгъэлъэгъуа хъуащ. 
Апхуэдэу адыгэбзэм и зыу-
жьыныгъэм хуэунэтIауэ щы-
тащ еджагъэшхуэм зэман 
кIыхькIэ иригъэкIуэкIа нэ-
гъуэщI къэхутэныгъэхэри. 
Бырсейм и лэжьыгъэм па-
щащ абы иужь ита ди лъэпкъ 
щIэныгъэлIхэм, къэхутакIуэ-
хэм. 

ЛIэщIыгъуэ блэкIам и пэ-
щIэдзэм екIуэкIа Жэпуэгъуэ 
революцэшхуэм иужькIэ 
адыгэ бзэм и хьэрфхэр 
урысыбзэм и дамыгъэхэмкIэ 
къагъэлъагъуэ хъуащ. Илъэ-
ситI-щы нэхъ дэмыкIыу бзэм 
и макъхэр хьэрып хьэр-
фылъэм хуагъэкIуэжащ. 
Лъэпкъыбзэу дунейм тетхэм я 
нэхъыжьхэм хабжэ ди адыгэб-
зэр латин хьэрфхэмкIэ къэ-
гъэлъэгъуэным яужь ихьауэ 
щытащ адыгэ щIэныгъэлI, 
еджагъэшхуэ, хэкупсэ нэс 
 Хъуран Батий икIи 1924 гъэм 
«Букварь» къыдигъэкIауэ 
щы тащ. 

Адыгэ тхыбзэм зегъэу-

жьыным сыт хуэдэ зэманми 
хэлъхьэныгъэшхуэ хуащIу 
 къокIуэкI ди республикэм 
лъэпкъыбзэхэмкIэ къы щы-
дэкI газетхэми журналхэми. 
Лъэпкъым и блэкIари, и но-
бэри къэзыгъэлъагъуэу, и 
тхыдэр, хабзэр, щэнхабзэр 
къэкIуэну щIэблэхэм яхуэзы-
хъумэу щыIэр бзэрщи, абы 
сыт щыгъуи гулъытэ зэры-
хуэщIыпхъэр нэсу къагуроIуэ 
ди республикэм и унафэщIхэ-
ми. КъБР-м Егъэджэныгъэм-
кIэ и министерствэм и къуда-
мэ хэха хуолажьэ а Iуэхум. 
Илъэс куэд лъандэрэ ди рес-
публикэм щокIуэкI адыгэбзэр 
хъумэным, абы зегъэу жьы-
ным зи къалэнхэр епха «Си 
бзэ - си псэ, си дуней» фести-
валыр. Ди егъэджакIуэхэри 
абыхэм я гъэсэн цIыкIухэри 
жыджэру хэтщ щIыналъэм, 
къэралым а унэтIыныгъэмкIэ 
къыщызэрагъэпэщ еплъыны-
гъэхэм, зэпеуэхэм. 

Анэдэлъхубзэр хъумэным и 
дунейпсо махуэм, Адыгэ 
тхыбзэм и махуэм хуэдэу, 
дяпэкIи фокIадэм и 8-м курыт 
школхэм, сабий гъэсапIэхэм 
къыщызэрагъэпэщынущ ма-
хуэшхуэ дерсхэр, зэIущIэхэр. 
Абыхэм я щапхъэщ дыгъуасэ 
къэралым и курыт еджапIэ-
хэм «Мыхьэнэшхуэ зиIэ пса-
лъэмакъ» дерсым къриубы-
дэу щекIуэкIа лэжьыгъэхэр. 
Ахэр хуэгъэпсат къэралым ис 
лъэпкъхэм я анэдэлъхубзэр 
хъумэным, абы и лъапIагъыр 
щIэблэм къагурыгъэIуэным, 
и IэфIагъыр псэкIэ зыхе-
гъэщIэным. 

А псоми дызыхуашэ гупсы-
сэращи, бзэр зей лъэпкъым 
(псом хуэмыдэу зи бжыгъэкIэ 
мащIэм) щыщ дэтхэнэми а 
фIыгъуэр гу лъащIэм щихъу-
мэу, хуэсакъыу, игъафIэу, 
зригъэужьу щытыпхъэщ. Ап-
хуэдэущ зэрыпсэуар дяпэ ита 
нэхъыжьыфIхэр, абы дыте-
тын хуейщ нобэрей адыгэ-
хэри дэ къытщIэхъуэ щIэблэ-
ри. Угъурлыуэ, IуэхугъуэщIэ 
куэдым щIэдзапIэ яхуэхъуну 
дызыщыгугъ мы махуэшхуэ-
ми иджыри зэ дрегъэгупсыс 
абыхэм. 

Ирехъу ди анэдэлъхубзэхэр 
дэтхэнэ цIыхуми ди гъуэгу 
 къежьапIэу, дызыщыщ лъэп-
къыр зыIэт, адрейхэм езы-
гъэлъагъу дамэу, дызэры-
гушхуэ, дызэрыпагэ, ди на-
пщIэм телъ лъапIэныгъэу. 

ЖЫЛАСЭ  Маритэ.

УФ-м мэкъумэш хозяйствэмкIэ и министр Лут Оксанэ щыгъуазэ
зищIащ Къэбэрдей-Балъкъэрым а и IэнатIэм и Iуэху зыIутым

ЕхъулIэныгъэщIэхэр я плъапIэу

хуейуэ икIи дэ ди мурадщ 
2028 гъэм ирихьэлIэу а 
пхъэщхьэмыщхьэ лIэужьы-
гъуэмкIэ къэралым про-
центи 100-кIэ зыкъызэри-
гъэпэщыжыф тщIыну. А 
бжыгъэхэм дынэсын пап-
щIэ республикэм мыхьэнэ-
шхуэ иIэнущ», - къыхигъэ-
щащ Мэкъумэш хозяй-
ствэмкIэ министерствэм и 
унафэщIым.

 Апхуэдэуи къытеувыIащ 
мэкъумэш IэнатIэм и IэщIа-
гъэлIхэр гъэхьэзырынымрэ 
IэнатIэр жылапхъэхэмкIэ 
къызэгъэпэщынымрэ ехьэ-
лIа Iуэхухэми. Министрым 
фIэгъэщIэгъуэн хъуащ рес-
публикэм и курыт еджа-
пIэхэм мэкъумэшыщIэ Iэ-
щIагъэм щыхагъэгъуазэ 
классхэр къызэрыщызэIуа-
хар.

Гъэлъэгъуэныгъэ 
купщIафIэ

Абы иужькIэ Лут Оксанэ 
республикэм и Iэтащхьэр 
щIыгъуу зыщаплъыхьащ 
«Я в АГРО» зыфIаща гъэ-
лъэгъуэныгъэм. Ари мэ-
къумэш университетым 
къы щызэрагъэпэщащ икIи 
фокIадэм и 3 - 10-хэм ира-
гъэкIуэкI. Абдежым шко-
лакIуэ цIыкIухэм къыщащIэ 
мэкъумэш щIэным епха 
IэщIагъэхэр, а IэнатIэм 
къы щагъэщхьэпэ Iэма-
лыфI  хэр зыхуэдэр, абы хэм 

роботхэмрэ кхъухь лъатэ-
зехуэ зэрымыс жьы хулъа-
тэхэмрэ, къэухь Iэры щIыр, 
биотехнологиехэр, генети-
кэр къызэрыщагъэсэ бэпри 
хыхьэу.

Пхъэ щхьэ мы щхьэ 
гъэкIыным

хуэIэзэхэм я деж

КъыкIэлъыкIуэу минист-
рыр щыIащ пхъэщхьэмы-
щхьэ зыгъэкI «Налшык и 
жыг хадэхэр» хозяйствэм. 
Худачыхыу щIыхуэ зэрат ха-
бзэм ипкъ иткIэ компанием 
иджырей пхъэщхьэмыщхьэ 
хъумапIэ иухуащ, абы и 
етIуанэ Iыхьэр илъэс ды-
зыхуэкIуэм ятмэ, пхъэщхьэ-
мыщхьэ тонни 10 зэуэ щIэ-
хуэ нущ абы.

Нэгузыужьт
Налшык и

шыгъэжапIэм

Министрыр апхуэдэу хэ-
тащ Къэбэрдей-Балъкъэр 
Республикэм и Къэралы-
гъуэм и махуэм и щIыхькIэ 
къызэрагъэпэща «Iуащхьэ-
махуэ и Кубок-2025» зыфIа-
ща шыгъажэ махуэшхуэм.

А махуэм шууейхэр сау-
гъэтибгъум щIэбэнащ икIи 
псори зэхэту сом мелуани 
5-м щIигъу абы щагъэджэ-
гуащ. Шыгъажэм щызэпе-

уащ метр 1200 - 3200-рэ зи 
кIыхьагъ гъуэгуанэхэр нэхъ 
псынщIэу зэпычынымкIэ. 

Шыгъажэр зэрекIуэкIам 
кIэлъыплъащ Къэбэрдей- 
Балъкъэрым и Iэтащхьэ 
КIуэкIуэ Казбекрэ УФ-м мэ-
къумэш хозяйствэмкIэ и 
министр Лут Оксанэрэ.

Iуащхьэмахуэм и Кубо-
кым щхьэкIэ екIуэкIа зэпе-
уэм метр 2400-рэ зи кIы-
хьагъ гъуэгуанэр псом 
 нэхърэ нэхъ псынщIэу щы-
зэпичащ шууей Албэрды 
Анзор, Аль Амир шымкIэ. 

КъБР-м и Iэтащхьэм и Ку-
бокыр къэхьыным хуэунэ-
тIауэ екIуэкIа зэхьэзэхуэм 
хэта шууейхэр къызэрызэ-
дэжар ди республикэм 
къыщагъэхъуа шы лъэп-
къыфIхэмкIэщ. Мыбдежми 
метр 1600-рэ зи кIыхьагъ 
гъуэгуанэр псом япэу зэпи-
чащ Албэрды Анзор, Ге-
фест Дрим шымкIэ.

КIуэкIуэ Казбек къыхэ-
жаныкIахэм саугъэтхэр 
яритыным ипэ къихуэу 
хьэщIэхэм псалъэ гуапэкIэ 
захуигъэзащ. 

«ИкъукIэ си гуапэщ Лут 
Оксанэрэ абы и лэжьэгъу-
хэмрэ къезгъэблэгъэну. Ди 
республикэм дежкIэ мы-
хьэнэ зиIэ, нобэрей Iуэху-
гъуэр къыддэзыIыгъа псо-
ми берычэт бесын яжызоIэ. 
ФIыщIэ ин хузощI УФ-м 
 Мэкъумэш хозяйствэмкIэ и 
министерствэм, АПК-мрэ 
ди ипподромымрэ лъэны-
къуэ куэдкIэ зэрызы-
къыщIагъакъуэм щхьэкIэ. 

ТекIуахэм сохъуэхъу, ма-
мырыгъэ, берычэт, зыу-
жьы ныгъэ псоми фиIэну, 
ди зэхуэдэ текIуэныгъэр 
къэтхьыну!» - жиIащ 
 КъБР-м и Iэтащхьэм. 

Дзэ Iуэху хэхам хэтхэм 
щхьэкIэ ягъэджэгуа, Май-
лерхэм я Кубокыр къихьащ 
Конан Стайл шым, метр 
1600-рэ зи кIыхьагъ гъуэгу-
анэр зэпича нэужь. 

Майлерхэм я Кубокым 
теухуауэ Лут Оксанэ жиIащ: 
«Мы ипподромым япэу 
сыщыIэу аращ, зэхьэзэхуэ 
гуащIэхэри щыдолъагъу. 
Шыгъажэр СВО-м и лIы-
хъужь хэм я щIыхькIэ екIуэ-
кIащ. Нобэ мыбы щытлъа-
гъухэри фронтым Iут ди 
щIалэхэм я бэшэчагъымрэ 
щхьэмыгъэзагъэмрэ хуэ-
дэщ. Сынывохъуэхъу шы-
гъажэм хэт псоми!

 Республикэм и Iэтащхьэ-
мрэ сэрэ дытепсэлъыхьащ 
мы ипподромымрэ шы 
лъэпкъыфIхэр къэзыгъэхъу 
ди заводхэмрэ зегъэу жьы-
ным ехьэлIа Iуэхугъуэхэм, 
дунейпсо утыкум екIуу ахэр 
ихьэфын папщIэ».

Шыгъажэм и саугъэт нэ-
хъыщхьэхэр - КъБР-м и Iэ-
тащхьэм и Кубокыр, Май-
лерхэм, Iуащхьэмахуэ я 
 кубокхэр къэзыхьахэм ира-
тыжащ КIуэкIуэ Казбекрэ 
Лут Оксанэрэ, дзэ Iуэху 
 хэхахэм и ветеранхэр я 
 гъусэу. 

Шыгъажэм еплъахэм я 
нэгу зрагъэу жьащ респуб-
ликэм и уэрэд жыIакIуэхэмрэ 
къэфакIуэ гупхэмрэ. Сабий-
хэм папщIи аниматорхэр 
лэжьащ.

КъБР-м и Iэтащхьэмрэ Правительствэмрэ я пресс-IуэхущIапIэм къызэритамкIэ

Дунейм
щыхъыбархэр

Дэгум  щхьэкIэ  гъуор  лейуэ  джэркъым.
Лъэпкъ Iущыгъэ:

Зыгъэхьэзырар
БАГЪЭТЫР Луизэщ.

УФСБ-м  къет

Кавказ Ищхъэрэм СтатистикэмкIэ и 
управленэм и къудамэу КъБР-м щыIэм 
къызэритамкIэ, 2025 гъэм и щIышылэм - 
бадзэуэгъуэм Къэбэрдей-Балъкъэрым 
и промышленнэ индексыр проценти 107-
рэ хъуащ.

ЭКОНОМИКЭ унэтIыныгъэхэмкIэ зэпэ-
щхьэхуэу къэдгъэлъагъуэмэ, щIыуэпс 
 хъугъуэфIыгъуэхэр къыщIэхынымкIэ - про-
цент 95,5-рэ, продукцэхэр къыщIэзыгъэкI-
хэм, абыхэм елэжь IэнатIэхэм - проценти 
111,2-рэ, электрокъарукIэ, газкIэ, хуабэкIэ 
къызэзыгъэпэщ, хьэуар зыгъэкъабзэ Iэна-
тIэхэм - процент 91-рэ, псы яхуэзыутIып-
щхэм, къагъэсэбэпар Iузышхэм, кIэрыхуб-
жьэрыхухэр зэщIэзыкъуэхэм, уэрамхэр, 
пщIантIэхэр зэлъыIузыххэм - проценти 
116,3-рэ мэхъу. 

Къапщытэж пIалъэм къриубыдэу къы-
щIагъэкIа лым, пхъэщхьэмыщхьэ-хадэ-
хэкI консервым, гъэшым, гъэшхэкIым, 
Iусыпхъэм, кислородым, пластмассэм, 
бетоным, гъущIым къыхэщIыкIа продук-
цэм, зэрылажьэ, полупроводник Iэмэпсы-
мэхэм, автотранспортым и пкъыгъуэхэм, 
нэгъуэщIхэми я куэдагъым хэхъуащ.

Апхуэдэу щыхъукIи, нэкулъым, крупам, 
нарзаныпсхэм, зэрылажьэ щыгъыным, 
чырбышым, асфальтрэ бетонрэ зэхэщIам, 
рентген аппаратхэм, кабель лIэужьы гъуэ-
хэм, медицинэм къыщагъэсэбэп Iэмэ-
псымэхэм я куэдагъым кIэрыхуащ. Элек-
трокъарурэ хуабэу къалэжьари нэхъ ма-
щIэ хъуащ а пIалъэм.

Дызэрыт илъэсым и щIышылэм - ба-
дзэуэгъуэм фэтэр куэду зэхэт унэу 21-рэ 
ящIащ, унагъуэхэм - 2380-рэ. Псори зэхэту 
псэупIэу яухуам метр зэбгъузэнатIэ мин 
372,2-рэ яубыдащ. Нэгъабэ и апхуэдэ пIа-
лъэм щыIа бжыгъэхэм нэхърэ проценти 
6,5-кIэ нэхъыбэщ ар. Къуажэдэсхэм 
псэупIэу яухуащ метр зэбгъузэнатIэ мин 
210,3-рэ икIи 2024 гъэм и щIышылэм - ба-
дзэуэгъуэм яхузэфIэкIам нэхърэ проценти 
9,6-кIэ ар нэхъыбэщ.

Къапщытэж пIалъэм къриубыдэу рес-
публикэм къыщыщIагъэкIащ мэкъумэш 
продукцэу сом мелард 28,6-рэ и уасэ е нэ-
гъабэ и апхуэдэ пIалъэм проценти 104,8-
кIэ хуэкIуэу. Мэкъумэш IэнатIэм хьэцэ пэ-

цэр къыщрахьэлIэжащ, нартыхум, саху-
раным, кIэртIофым, хадэхэкIхэм иджып-
сту йогугъу.

Дызэрыт илъэсым и шыщхьэуIум и 1-м 
ирихьэлIэу мэкъумэш, фермер, уней Iуэху-
щIапIэхэм хьэцэпэцэмрэ джэш хъуреймрэ 
зэгъусэу (нартыхур хэмыту) гектар мин 
29,9-м щыIуахыжащ. Ар процент 1,6-кIэ 
нэхъ мащIэщ нэгъабэ и апхуэдэ пIалъэм 
яхузэфIэкIам нэхърэ. Псори зэхэту къытра-
хащ тонн мини 107,5-рэ е нэгъабэ и апхуэдэ 
пIалъэм щыIа бжыгъэхэм нэхърэ процен-
ти 9,4-кIэ нэхъыбэ. Зы гектарым хуэзэу ику 
иту центнер 35,9-рэ къытрахащ, нэгъабэ а 
бжыгъэр зэрыхъуар центнер 32,3-рэщ. 

2025 гъэм шыщхьэуIум и 1-м ирихьэлIэу 
республикэм и мэкъумэш, фермер, уней 
IуэхущIапIэхэм, унагъуэхэм зэхэту Iэщы-
шхуэу мин 279,2-рэ яIащ. Нэгъабэ а бжы-
гъэр мин 272,9-рэ хъууэ щытащ. Абы щы-
щу мини 141,9-р жэму (мини 140,3-рэ). 
 Кхъуэр мин 1,9-рэ (мини 4,1-рэ), мэлымрэ 
бжэнымрэ мин 443,7-рэ (мин 431,5-рэ), 
джэдкъазыр мелуани 5 (нэгъабэ щыIам 
хуэдизу къэнэжащ) хъуащ.

Республикэм Iэщышхуэу щаIыгъым и 
процент 72,2-р, жэмым и процент 68,2-р, 
кхъуэм и процент 99,5-р, мэлымрэ бжэ-
нымрэ я процент 46,5-р, джэдкъазым и 
процент 35,2-р унагъуэхэм къалъос.

Къапщытэж пIалъэм къриубыдэу мэ-
къумэш, фермер, уней IуэхущIапIэхэмрэ 
унагъуэхэмрэ зэхэту лыуэ (псэууэ шэчауэ) 
къалэжьащ тонн мин 71,4-рэ. 2024 гъэм и 
щIышылэм - бадзэуэгъуэм щыIа бжы-
гъэхэм нэхърэ ар проценти 10-кIэ нэ-
хъыбэщ. Гъэшу къашащ тонн мин 304,4-
рэ, нэгъабэрей бжыгъэхэм нэхърэ про-
цент 0,4-кIэ нэхъыбэ. ДжэдыкIэу кърахащ 
мелуани 128,5-рэ е нэгъабэ и апхуэдэ пIа-
лъэм яхузэфIэкIам нэхърэ проценти 2,3-
кIэ нэхъыбэу.

Лырэ джэдкъазылу республикэм къы-
щалэжьам и процент 33,8-р, гъэшым и 
процент 69,2-р, джэдыкIэм и процент 79,7-
р унагъуэхэм яйщ. Мэкъумэш, фермер, 
уней IуэхущIапIэхэм - процент 25,5-рэ, про-
цент 18,2-рэ, проценти 2,6-рэ, зэрызэ-
кIэлъыкIуэм хуэдэу къэгъэлъэгъуауэ. 

ЩЭДЖЭМЫКЪУЭ  Щэуей.

ЩIышылэм - бадзэуэгъуэм яхузэфIэкIар

Зыгъэпсэхугъуэ
махуэхэм

«Туту» IуэхущIапIэм и IэщIа-
гъэлIхэм онлайн IэмалкIэ ира-
гъэкIуэкIа щIэупщIэныгъэхэм 
кърикIуахэм дыщагъэгъуазэ. 
Зыгъэпсэхугъуэ махуэхэм 
цIыхухэр дэнэ кIуэрэ? Сыт хуэ-
диз ахъшэ трагъэкIуадэрэ? А 
упщIэхэр иратащ цIыху 1300-м 
нэблагъэм. 

КЪЫЗЭРАХУТАМКIЭ, зэупщIа-
хэм я ныкъуэр илъэсым зэ нэхъ 
мыхъуми махуэ зыбжанэкIэ нэ-
гъуэщI щIыпIэхэм зыплъыхьакIуэ 
макIуэ. Нэхъыбэм автомобилкIэ 
къакIухьыну яфIэфIщ, псом 
хуэмыдэу сабий бынунагъуэхэм. 
Апхуэдэ гъуэгуанэм зы цIыхум ику 
иту трегъэкIуадэ сом мин 35-рэ. 
Абы щыгъуэми жэуап къэзытахэм 
я процент 30-м къыхагъэщащ ма-
зитI-щы къэс махуэ зыбжанэкIэ 
зыгъэпсэхуакIуэ зэрежьэр. Апхуэ-
диз дыдэ нэгъуэщI къалэ макIуэ 
илъэс ныкъуэм зэ. Адрейхэм 
илъэсым тIэу я гъунэгъу щIына-
лъэхэм кIуэну яхузэфIокI. ЩIыпIэ 
нэхъ жыжьэхэм кIуэну хьэзырщ 
процент 27-р.

Израилыр  мэдалъэ

Израилым зыхъумэжыны-
гъэм кIэ и министр Кац Исраэль 

ткIийуэ жиIащ ХАМАС зэгу хьэ-
ныгъэм хэтхэм Iэщэр ягъэтIылъу 
гъэр ящIахэр къамыутIып-
щыжмэ, Газэ къалэр зэрызэтра-
къутэпэнур икIи иужьрейуэ 
абыкIэ хъыбар зэрырагъащIэр. 

«ГАЗЭ къалэм «борэнышхуэ» 
щхьэщыдгъэхьэнурэ террорым и 
лъащIэр щыщIэдудынущ. Iэщэхэр 
вгъэтIылъи, гъэрхэр къэвутIып-
щыж, арыншамэ къалэр зэхэт-
къутэнущ, фи лъапсэм псыр ид-
гъэжыхьыжынущ», - жиIащ поли-
тикым.  

ФокIадэм и 9, гъубж

Дахагъэм и дунейпсо махуэщ
1882 гъэм къалъхуащ адыгэ 

джэгуакIуэ Щхьэлахъуэ Алий.
1942 гъэм къалъхуащ шапсыгъ 

сурэтыщI, Адыгэ Республикэм 
щIыхь зиIэ и художник Хьэпышт 
Хьисэ.

1946 гъэм къалъхуащ КъБР-м 
щIыхь зиIэ и дохутыр Мысрокъуэ 
Мухьэмэд.

1969 гъэм къалъхуащ адыгэ 
сурэтыщI Гъуэгунокъуэ Мурат.

Дунейм и щытыкIэнур
«pogoda.yandex.ru» сайтым зэ-

ритымкIэ, республикэм щIыпIэ-
щIыпIэкIэрэ уэшх мащIэу къы-
щешхынущ. Хуабэр махуэм градус 
17 - 20, жэщым градус 18 щыхъу-
нущ.

ФокIадэм и 10, бэрэжьей

ЦIыхум зиукIыжыныр къэ-
мыгъэхъуным и дунейпсо ма-
хуэщ 

Япэ медицинэ дэIэпыкъуны гъэ 
етыным и дунейпсо махуэщ 

1916 гъэм къалъхуащ КъБР-м и 
цIыхубэ усакIуэ, тхакIуэ, драма-
тург ЩоджэнцIыкIу Iэдэм. 

1921 гъэм къалъхуащ Совет 
 Союзым и ЛIыхъужь Хьэбэчыр 
Умар.

1930 гъэм къалъхуащ тхыдэ 
щIэныгъэхэмкIэ доктор, профес-
сор, ЩIДАА-м и академик, УФ-м 
щэнхабзэмкIэ щIыхь зиIэ и 
лэжьакIуэ Бажэнэ Мурат. 

1937 гъэм къалъхуащ медицинэ 
щIэныгъэхэмкIэ доктор, профес-
сор КIэнцIэлий Лиуан. 
1938 гъэм къалъхуащ УФ-м щIыхь 
зиIэ и юрист, нагъыщэ нэхъыщхьэ 
зиIэ хеящIэ Къунаш Адэлбий. 

1938 гъэм къалъхуащ СССР-м и 
цIыхубэ егъэджакIуэ, КъБР-м 
щIыхь зиIэ и егъэджакIуэ Къан-
щыкъуей Риммэ. 

Дунейм и щытыкIэнур
«pogoda.yandex.ru» сайтым зэ-

ритымкIэ, республикэм уэшх 
 къыщешхынущ. Хуабэр махуэм 
гра дус 16 - 17, жэщым градус 15 
щыхъунущ.

Пщыгъэуш Залым Ба-
хъсэн районым хыхьэ Зеи-
къуэ къуажэм къыщалъ-
хуащ. 2007 гъэм Къэбэр-
дей-Балъкъэр экономикэ-
правовой лицейм щIэ т Iыс-  
хьэри, сату щIэным щы-
хуеджащ. ИужькIэ дзэм 
ираджащ. Къигъэзэжа 
нэужь, конракткIэ и къулы-
къум пищащ. ЩIалэм 
къэралкIуэцI IэнатIэхэм 
 къулыкъу щищIащ. 2014 
гъэм Пщыгъэушым уна-
гъуэ иухуащ, Налшык що-
псэу. Залымрэ и щхьэгъу-
сэ Рузанэрэ щIалищ яIэщ.

2025 гъэм Пщыгъэуш За-
лым Украинэм щекIуэкI дзэ 
Iуэху хэхам кIуащ. Дзэ 
 къулыкъум, унагъуэм, цIыху 
хьэл-щэнхэм ящыщу нэхъ 
япэ иригъэщхэм теухуауэ 
Залым дыщепсалъэм, и 
унагъуэм илъ хабзэхэмкIэ 
къыщIидзащ…

- Мы зэманым си уна-
гъуэм куэдрэ сахэсыну Iэ-
мал сиIэкъым. ЖыпIэ хъу-
нущ абы щыдгъэува хаб-
зэхэмрэ зэхущыты кIэ хэмрэ 
а дызэрызэпэIэщIэм нэхъ-
ри IупщI ищIу, ди зэ хуаку 
дэлъ зэпэжыжьагъэр дэр-
кIэ гъэунэхупIэу. ЖыпIэну-
рамэ, псэкIэ дызэрызэ-
рыщIэфыр къыдгурыIащ. 
Сыт ди щIалэхэр зыхуэд-
гъасэр жыпIэмэ, япэрауэ, 
жэуаплыныгъэ яхэлъы-
нырщ. Нэхъыжьыр нэ-
хъыщIэм къыщы щхьэщы-
жыфыр сфIэфIщ, псалъэм 
щхьэкIэ. Зэкъуэшхэр зэ-
къуэтын хуейщ сытым дежи. 
Быныр щIыдопIыкI пэжа-

гъми. «ПцIы умыупс» яже-
тIэ къудейуэ аракъым. АтIэ 
сыт хуэдэ пэжми хуэхьэзыру 
къэхъуным худогъэхьэзыр. 
Ар щрет дапхуэдэуи: гугъу 
езыгъэхьынуи, я жагъуэ 
 хъунуи, я еплъыкIэр зы-
хъуэжынуи! Ещанэуи къы-
хэз гъэщынут пщIэ-нэмы-
сыр. Псом япэу анэм пщIэ 
хуащIу изогъасэ. Сэ унэм 
сыщыщIэмыскIэ, унэгуащэ-
ми бынми зыхезгъэщIэ  -
фын хуейщ езыхэм нэхъы-
щхьэ си гъащIэм зэ ры хэ-
мытыр. ЩIалищым я анэм 
махуэ къэс фIыщIэ  хузощI, 
пIалъэкIэ сызыщIэ мыс 
унэм хуабагъэр зэрыщихъу-
мэм, пщIэ-нэмысыр илъы-

ным зэрегугъум пап щIэ. 
Зауэм Iуэхугъуэ, мурад, 

гупсысэ куэд ехъуэж, пэ-
жым ухуеймэ. ЦIыхухъу 
 къалэным зыкIи укъыпе-
кIуэ кIын хуейкъым, Хэкур 
хъу мэным Iуэхур нэсамэ… 
ЩIалэ цIыкIухэм я лъакъуэ-
рыгъажэ якъутэмэ, яхуэс-
щIыжу, пщыхьэ щхьэкIэрэ 
садэуэршэру сабгъэдэсыну 
Iэмал сиIэкъым. Апхуэдэу 
щыхъукIэ, сэ сыхуейщ абы-
хэм я дежкIэ щапхъэ сыхъу-
ну, унагъуэм, щIыналъэм, 
Хэкум укъыщхьэщыжын 
зэрыхуейр къагурыIуэну. Си 
гугъэщ абыхэм сызыха-
щIыкIыу. ЩIалэ цIыкIухэм я 
адэу ущытыным нэхъы-

щхьэу хэтыр абыхэм хьэл-
щэн екIу яхэплъхьэнырщ. 

- Украинэм щекIуэкI дзэ 
Iуэху хэхам узэрыкIуам ды-
къытеувыIэ хъуну?

- СызэрыцIыкIурэ дзэм 
сыхэтыну сыщIэхъуэпсырт. 
Ди унагъуэм, ди Iыхьлыхэм 
ящыщ куэд дзэм хэту, хаб-
зэхъумэ IэнатIэ пэрыту ды-
къокIуэкI. Сэри щIэныгъэ 
зэзгъэгъуэта нэужь, зыз-
мыIэжьэу дзэ къулыкъум 
сыпэрыуващ. Дзэ Iуэхум и 
пIалъэр щысщIэкIэ, си къа-
лэн есхьэкIыну сыхуэхьэ-
зырт сытым дежи. ЦIыхухъу 
къалэн згъэзащIэу, Хэкум 
папщIэ, унагъуэм папщIэ 
сыкIуащ.

- Абдежым уи нэгум щы-
щIэкIхэр… Апхуэдэ къулы-
къур псэкIи зэрыгугъуехьыр 
къыдгуроIуэ, - зыхузогъазэ 
Залым.

- Хьэлъэщ абдежым ущы-
Iэныр… Къарурэ гуа щIэкIэ 
пшэчыр, убэлэрыгъ зэ ры-
мыхъур зэрызыхэп щIэм нэ-
хърэ нэхъ хьэлъэщ псэм иIэ 
щытыкIэр, псэр хэкIыпIэн-
шагъэ гуэрхэм зэ раIыгъыр, 
къыддогуашэ ар. Зауэ губ-
гъуэм уи нэгу щыщIэкIынкIэ 
хъунур зэхуэ дэкъым. Шэч 
зыхэмылъы жыр зыщ: аб-
дежым къызэ рымыкIуэ лIы-
гъэ щызэрахьэ. Къэралым 
къытхуигъэува къалэныр 
щыд гъэ защIэкIэ, дызэ ры-
Iыгъщ.  Къулыкъу щызэдэп-

щIэкIэ, зы унагъуэ хуэдэу 
уохъу, узэроцIыху, узэхуо-
гузавэ, зызэщIыбо гъакъуэ. 
Нэгъуэ щIу хъунукъым. 
Жьы Iуры хьэгъуэ дыщихуэ-
кIэ дыщы зэ дэуэршэри ды-
щыгушыIи къо хъу. Дытоп-
сэлъыхь ди унагъуэхэм, 
бынхэм, дызэдогуашэ гу-
къэкIыж гуэрхэмкIэ. 

- Хэкупсагъэм и мыхьэнэр 
сыт уэркIэ?

- Хэкупсагъэр уи бгъэм 
утеуIуэныркъым, нып пIэ-
тыныркъым, цIыхухэр куэду 
щызэхуэс щIыпIэхэм «сыхэ-
купсэщ» щыжыпIэныр-
къым. Моуэ къызэрыгуэкIыу 
ущытыным нэхъ хуэкIуэу си 
гугъэщ абы и мыхьэнэр. 
Ууейм укъыщхьэщыжын 
зэрыхуейр зэпымыууэ уи 
гум илъу, уи унагъуэр, уи 
щIыналъэр, уи щIыр 
 пхъу мэным ухуэхьэзыру 
упсэунырщ. А къалэныр дэ 
иджы дымыгъэзащIэмэ, 
илъэс зыбгъупщI дэкIауэ, 
ди быным ар я пщэм 
къыдэхуэжынкIэ хъунущ, 
псалъэм папщIэ… Хэкупса-
гъэщ уи гум жиIэмрэ уи 
 псалъэмрэ зэтехуэу упсэу-
ныр, уеджэныр, уи бзэкIэ 
упсэлъэныр… Иджыри мис 
апхуэдэ къызэрыгуэкI Iуэху-
гъуэхэр… Хэкупсагъэр кIий-
гуокъым, атIэ ар гумрэ 
псэмрэ я щытыкIэщ. 

Епсэлъар
ГУГЪУЭТ Заремэщ.

Хэкум,  унагъуэм  къащхьэщож
Дызэкъуэту

Хэкумрэ лъэпкъымрэ я 
пщIэр иIэтрэ къэралым и 
зыужьыныгъэм акъыл 
нэхукIэ хуэлажьэ цIыхум и 
цIэр дапщэрэ къипIуэми, 
лей хъунукъым. Ди лэ-
жьэгъу тележурналист Що-
джэн Лаурэ иджыблагъэ 
нэтын купщIафIэ игъэ-
хьэзыращ профессор, ака-
демик Хьэмыз Руслан 
игъэ псалъэу. Руслан и 
къэу хьым, зэфIэкIым, лэ-
жьыгъэм нэхъапэкIэ дыте-
тхыхьами, Лаурэ «Адыгэ 
псалъэм» и щIэджы кIа-
кIуэхэм папщIэ итхыжа 
тхыгъэр ди гуапэу тыдодзэ. 

ЩIЭНЫГЪЭМ гъуэгужь 
 хэша иIэкъым, абы и щыгу 
нэхум иплъэфынур еш 
имыщIэу, гугъуехьми къи-
мыгъаскIэу а гъуэгум тет-
хэрщ. Апхуэдэщ щIэныгъэм 
гукъуэпскIэ пыщIа, дуней 
псом щыцIэрыIуэ Вернад-
ский Владимир и цIэр зэри-
хьэу Москва дэт урысей ака-
демием Геохимиемрэ ана-
литикэ химиемкIэ и инсти-
тутым и унафэщI, химие 
щIэныгъэхэмкIэ доктор, 
Урысей Федерацэм и ЛIы-
хъужь дамыгъэр зыхуа-
гъэфэща, ЩIэныгъэхэмкIэ 
Дунейпсо Адыгэ академием 
и академик Хьэмыз Руслан. 

ЦIыхур лъэ быдэкIэ гъа-
щIэм хэуварэ ищIа фIыгъуэ 
псори къыщалъытэкIэ, япэ 
дыдэу зи цIэ къраIуэр къы-
щалъхуа хэкумрэ, къыда-
лъхуа бзэмрэщ. Хьэмыз Рус-
лан Къэбэрдей-Балъкъэ-
рым хыхьэ Къармэхьэблэ 
къуа жэм къыщалъхуащ. 
Къы деджахэм, фIыуэ къэ-
зыцIыхухэм зэрыжаIэмкIэ, 
Руслан, школым щыщIэс зэ-
маным гузавэрт, еджапIэр 
къимыухыурэ, къэхутэн 
 хуейуэ щыIэхэм хэкIыжын-
кIэ. Абы къыхэкIыуи къуажэ 
школым фIы дыдэу щеджэ 
щIалэр илъэс пщыкIухым 
иту, Ломоносов Михаил 
хуэдэу, и закъуэ Москва дэт 
институтым кIуэри экза-
менхэр фIы дыдэу итащ, 
щIамыгъэтIысхьэну Iэмал 
яримыту. ЩIэныгъэм хуэнэ-
хъуеиншэ щIалэр хэдэри, хи-
мие щIэныгъэр къыхихащ. 
Уэгуми, тафэми къыщыхъу-
къы щыщIэхэр зыфIэхьэ-
лэмэт студентым и гъащIэри 
и гуащIэри химие щIэны-
гъэм ирипхащ, зы махуи ху-
щIемыгъуэжауэ, щIэныгъэм 
и ку рыхым хэтщ. 

НобэкIэ Хьэмызым и къэ-
хутэныгъэ лэжьыгъэхэр 
хуэу нэтIащ щIыуэпсым, къа-
бзагъэм, цIыхум зи фIагъ 
къекIыну Iуэхугъуэхэм. Ап-
хуэдэщ пкъыгъуэ куэду зэхэт 
системэхэм щекІуэкІ ионзэ-
хъуажэ Іуэхугъуэхэм я кине-
тикэмрэ динамикэмкІэ и 
къэхутэныгъэхэр. Ионзэ-
хъуа жэ Іуэхугъуэхэр щекІуэкІ 
растворхэм изотермиер зэ-
ребэкІым и мардэр япэ 
дыдэу къэзыхутэу тетхыхьы-
жахэм ящыщщ ар. А къэху-
тэ-ныгъэр, псалъэм папщІэ, 
химие технологием зиу-
жьыным хуэгъэзащ, ды-
къэзыухъуреихь дунейм и 
къабзагъэм зэран хуэхъу 
къыхэмыкІыу, пкъыгъуэ 
 къабзэхэр къэгъэщІыным 
хуощхьэпэ.

ЩІыуэпсым ягъэ емыкІыу 
хыпсым хэлъ минерал пкъы-
гъуэхэр зэхэзыгъэкI Іэма-

лыщІэхэр, ауэ щыхъукІи, 
псы къабзэрэ минерал 
пкъыгъуэхэмрэ къыхэкІыу, 
къихутащ икIи апхуэдэ Iэмал 
къигъэщIащ. ЩIэныгъэ 
лэжьыгъэу 170-м нэблагъэ, 
патенту 35-рэ и Iэдакъэ 
къыщIэкIащ Хьэмыз Руслан. 

ЩIэныгъэм и мызакъуэу, 
ди лъэпкъэгъу щIалэм и 
 гуащIэр хелъхьэ егъэджэ-
ныгъэм, абы и жьауэм щIэту 
аспирант куэд щIэныгъэ 
 гъуэгум техьащ. Физик цIэ-
рыIуэ Къумахуэ Мурадинрэ 
Хьэмыз Русланрэ зэгъусэу 
хьэрып къэралхэми щыIащ, 
зэгъусэуи псым ехьэлIа про-
ектхэм елэжьащ.

И IэщIагъэм ехьэлIауэ 
ипщэ дэлъ къомым нэмыщI, 
къызыхэкIар имыгъэгъуа-
щэу, Хьэмызыр дехьэх и 
анэдэлъхубзэми. Хэку за-
уэшхуэ зэманым яуса урыс 
уэрэдхэр адыгэбзэкIэ зэри-
дзэкIри, и лъэпкъым тыгъэ 
хуищIыжащ. ГъэщIэгъуэнра-
щи, Пушкин Александр и 
«Евгений Онегин» романыр 
адыгэ усэ гъэпсыкIэм и хаб-
зэм тету адыгэбзэм екIуу 
 къригъэзэгъащ. 

«Дэнэ сыщыIами, сыт 
хуэдэ Iуэху злэжьами, сыт 
щыгъуи иужь ситащ сы-
къыздикIа щIыналъэр, сы-
зыщыщ лъэпкъыр, си анэ-
дэлъхубзэр зыщызмыгъэ-
гъуп щэжыну. Си лъэр дэнэ 
щытеувами, сыт щы гъуи си 
гум илъащ адыгэ къуажэжь 
сыкъызэрыдэкIар. Нобэ хэт 
къызэупщIми яжы зоIэ Къар-
мэхьэблэ къуажэ сызэры-
щы щыр!», - жеIэ абы. 

Сэ си насып кърихьэкIащ 
щIэныгъэлIым упщIэ зыб-
жанэкIэ зыхуэзгъэзэну:

- Руслан, иджыпсту ды-
зэрыт 21-нэ лIэщIыгъуэм 
нэхъыщхьэ дыдэу дызэлэ-
жьын хуейуэ къэплъытэр 
сыт?

- Пэжу жыпIэмэ, гугъущ 
ар. Лъэныкъуэ куэдкIэ 
 укъеплъ хъунущ. Сэ сызэ-
лэжьыр псы лIэужьыгъуэ-
хэращ. Сыт хуэдэ псы лIэу-
жьыгъуэри къащти, «вод-
ные растворы», псы зэ-
хэлъхэр, жыхуэтIэр гъэ къэ-

 б зэн хуейщ. Шынагъуэ 
щыIэщ, илъэс 20 - 30 дэкIмэ, 
псыр бензиным нэхърэ нэхъ 
лъапIэ хъуну. «ЮНЕСКО»-м 
тхылъ тIощI къыдигъэкIащ, 
ахэр зытеухуар дызытегу-
зэвыхьхэм ящыщу дгъэ-
зэкIуэжын хуейуэ, нэхъ япэ 
идгъэщыпхъэхэрщ. А тхылъ-
хэм ящыщ зыр дызэфэ 
псым хухэхащ, си лэжьы-
гъэхэм ящыщу абы ихуащ 
«Кризис питьевой воды».

- Сэ сызэрыщыгъуазэм-
кIэ, мазэм и зэхэлъыкIэри 
пфIэгъэщIэгъуэну къыбо-
хутэ.

- Ар Iуэху гъэщIэгъуэнщ. 
Нэхъ мыхьэнэшхуэ дыдэ 
зиIэр ЩIы хъурейм и спут-
ник мазэращ. Мазэм гелий-
уэ 3 хэлъщ. Дыгъэр къэзы-
гъэплъыр дейтерий, тритий 
пкъыгъуэхэращ. Дейтерий-
мрэ тритиймрэ зэрызэхы-
хьэу нейтрон къыхокI. А ней-
троным цIыхур иукIынущ. 
Иджы а тритийм ипIэкIэ ге-
лийуэ 3 хыхьэмэ, протонщ 
къыдитынур. А протоныр 
узыхуеймкIэ пхуэгъэшынущ, 
нейтроным ещхькъым. Ге-
лий 3-р мы дуней псом сыт 
хуэдэ IуэхукIи къыщыпхуэ-
гъэсэбэпынущ. Аращ ар 
щIэзджыр.

- Иджыпсту къежьэ тех-
нологиещIэмрэ цIыхум и 
гуп сысэмрэ дауэ зэкIуа 
 хъуну пIэрэ? Къэухь Iэры-
щIым цIыхур тригъэкIуэ-
тынкIэ шынагъуэ щыIэ, 
Рус лан? 

- ЦIыхур хуэмыхьэзырын-
кIэ хъунущ абы. ЯщIынущ 
робот куэд, роботхэм еб-
гъэщIахэр зэрагъэзахуэурэ 
лэжьэнущ. ФщIэж къыщIэ-
кIынщ Англием и тхыдэм 
къыхэщыж луддитхэр, пэкIу-
хэр зэхэзышэу щытахэр. 
Абыхэм цIыхухэм я лэжьы-
гъэр яфIокIуэд жаIэурэ, 
лэжьыгъэр псынщIэ зыщI 
машинэхэр, щэкI зыщI ста-
нокхэр зэтракъутэрт. Абы 
ещхьу, робот куэд къежьэмэ, 
цIыхум и лэжьыгъэр нэхъ 
пуд хъункIэ хъунущ.

Зыгъэхьэзырар
НЭЩIЭПЫДЖЭ  Замирэщ.

Адыгэ щIэныгъэлI
цIэрыIуэщ Хьэмызыр

ЗыщIэгупсысыжыну
зэман  иIэщ

Экономикэ щIэпхъаджа-
гъэхэм пэщIэт Iуэхухэр ирагъэ-
кIуэ кIыу Урысей ФСБ-м и упра-
вленэу КъБР-м щыIэм и лэ жьа-
кIуэхэм къызэпаудащ Шэрэдж 
райо ным и Жэмтхьэлэ къуажэ 
администрацэм и Iэтащхьэу 
щытам илэжь хабзэншагъэр.  

КЪЫЗЭРЫЩIАГЪЭЩАМКIЭ, 
Дохъушокъуэ Хь. М., дэфтэр 
нэпцIхэр игъэхьэзырри, езым 
къыпыщIа цIыхум и цIэкIэ ири-
гъэтхащ Шэрэдж районым хыхьэ 
щIы IыхьитI.  Апхуэдэ хабзэнша-
гъэм кърикIуащ сом мел уан 1,2-м 
щIигъу хэщIыныгъэ.

КъБР-м и Шэрэдж район судым 
и унафэ къару зыгъуэтам ипкъ 
 иткIэ Дохъушокъуэ Хь.М. къу-
аншэу къалъытащ УФ-м и УК-м и 
159-нэ статьям и 4-нэ Iыхьэм, 292-
нэ статьям и 2-нэ Iыхьэм къы-
щыхьа щIэпхъаджагъэхэмкIэ 
икIи ямыгъэтIысу илъэси 2-рэ ма-
зи 6-рэ тралъ хьащ, зыщIэгупсы-
сыжынуи зы илъэс хуагъэуващ.

Лагъым  къыкъуахащ

Урысей ФСБ-м и управленэу 
КъБР-м щыIэм, КъБР-м щыIэ 
МВД-м я лэжьакIуэхэм къыщIа-
гъэщащ Тэрч районым щыпсэу, 
илъэс 42-рэ зи ныбжь Аслъэ-
ныкъуэ А. С. Iэщэ пкъыгъуэхэр 
хабзэншагъэкIэ игъэкIыным 

зэрыпыщIар. Щаубыдым абы 
къыкъуахри къытрахащ ла-
гъыму 2. 

ДЗЭЛЫКЪУЭ район судым и 
унафэ къару зыгъуэтам ипкъ ит-
кIэ Аслъэныкъуэ А.С. къуаншэу 
къалъытащ УФ-м и УК-м и 222-нэ 
статьям и 1-нэ Iыхьэм, 222.1-нэ 
статьям и 1-нэ Iыхьэм къыщыхьа 
щIэпхъаджагъэхэм хуэдэ илэ-
жьауэ. Абы къызэрыгуэкI лъэ-
хъуэщым щигъэкIуэну илъэси 
6-рэ мази 6-рэ, апхуэдэуи къуэды 
 тралъхьащ. 

Сом мин 600 

ЩIэныгъэхэмкIэ Урысей ака-
демием и Астрономие инсти-
тутым и Терскол къудамэм и 
IэщIагъэлIым илэжь хабзэнша-
гъэр Урысей ФСБ-м и управле-
нэу КъБР-м щыIэм, КъБР-м 
щыIэ МВД-м я лэжьакIуэхэм 
экономикэм пыщIа щIэпхъа-
джагъэм пэщIэт Iуэхухэр ира-
гъэкIуэкIыу къызэпаудащ. 

ЗЭРАУБЗЫХУАЩИ, 2019 - 2023 
илъэсхэм  Чернышевэ Т.Н. IэщIа-
гъэлIхэр къищтащ, ауэ ахэр Iуэху-
щIапIэм щылэжьакъым. 

КъБР-м и Iуащхьэмахуэ район 
судым и унафэ къару зыгъуэ там 
ипкъ иткIэ Чернышевэ Т.Н. 
 къуаншэу къалъытащ УФ-м и УК-
м и 327-нэ статьям и 1-нэ Iыхьэм, 
159-нэ статьям и 1-нэ, 3-нэ 
Iыхьэхэм къыщыхьа щIэпхъа-
джагъэхэр илэжьауэ икIи абы 
 хуагъэуващ къуэдыуэ сом мин 
600 ипшыныну.

УЭРДОКЪУЭ  Женя.

УФ-м и мэкъумэш-про-
мышленнэ комплексыр зи 
IэщIагъэм хэзыщIыкI 
IэщIагъэлIхэмкIэ къызэ-
гъэпэщыным ехьэлIауэ 
лажьэ программэм ипкъ 
иткIэ, къэралым и бю-
джетым къыхэкIыу, 2025 
гъэм Къэбэрдей-Балъ-
къэрым, адрей щIына-
лъэхэми хуэдэу, иджыри 
къыхуаутIыпщынущ сом 
мелуан 523,5-рэ. Апхуэдэ 
унафэ иджыблагъэ къи-
щтащ Урысей Федерацэм 
и Правительствэм. 

КЪЭБЭРДЕЙ-Балъкъэ-
рым нэхъапэIуэкIэ жиIауэ 
щытащ «Кадрхэр - АПК-м» 
лъэпкъ пэхуэщIэм къыщы-
гъэлъэгъуа Iуэхугъуэхэр 
нэсу гъэзэщIа хъун папщIэ, 
щIыналъэм и мэкъумэш Iэ-
натIэр IэщIагъэлIхэм зэры-
хуэныкъуэр. 

Мыдрейуэ, мэкъумэш 
IуэхущIапIэхэм иужькIэ я 
деж къагъэзэжыну ирау-
хылIэу еджакIуэ ягъакIуэ 
студентхэм я еджапщIэм, 

фэтэрыпщIэм трагъэкIуа-
дэ мылъкур къэралым суб-
сидие яхуищIынущ, АПК-м 
ехьэлIа иджырей пэхуэщIэ 
ехьэжьахэм пэрыт IэщIа-
гъэлIхэр я лэжьыгъэм 
тезыгъэгушхуэн, гукъыдэ-
жыр къэзыIэтын ахъшэ 
абыхэм иратынущ. 

«Ди гугъэщ, апхуэдэ 
Iуэху бгъэдыхьэкIэм и фIы-
гъэкIэ, къэралым и мэ-
къумэш-промышленнэ 
комплексым зиужьыну, ха-
мэ къэралхэм яйхэм емы-
фIэкIмэ, зыкIи къыкIэ ры-
мыхуу япэщIэтыфыну. Абы 
нэмыщI, къуажэхэм лэ-
жьыгъэ IэнатIэщIэхэр куэ-
ду къыщызэIуахынущ», - 
жиIащ УФ-м и Правительст-
вэм и УнафэщI Мишустин 
Михаил. 

ХЬЭЩЫКЪУЕЙ  Олег.

«Си хьэрычэт IэнатIэ» центрхэм я лэжьыгъэр 
къызэгъэпэщыным, жыпIэнурамэ, я щхьэ хуэлэ-
жьэжыну зезыгъэтхахэм я IэнатIэ къызэIуахын, ар 
тэмэму зэтраухуэн щхьэкIэ зыхуэныкъуэну дэфтэр-
хэр «зы щхьэгъубжэм» деж щызэфIагъэкIыфын 
 папщIэ, Къэбэрдей-Балъкъэрым иджыри сом мел-
уан 21-м щIигъу мы гъэм къыхуаутIыпщынущ. 

КЪЭРАЛ бюджетым къыхэкIыну ахъшэр щIына-
лъэхэм ятегуэшэным ехьэлIа унафэм иджыблагъэ Iэ 
щIидзащ УФ-м и Правительствэм и УнафэщI Мишустин 
Михаил. 

Апхуэдэ Iуэху бгъэдыхьэкIэм и фIыгъэкIэ, хьэрычэт 
IэнатIэхэр къызэIуахыну жэрдэм зыщIахэм, псом 
хуэмыдэу, дзэ Iуэху хэхам и ветеранхэм, IэмалыщIэхэр 
яритынущ лъэпощхьэпо куэд хэмыту бизнесым хыхьэ-
ну. Абы къыдэкIуэуи, СВО-м щыIахэм ядэIэпыкъуным 
ехьэлIауэ лажьэ программэхэми захуегъэубгъунущ.

Лэжьыгъэр ирагъэкIуэкI «Зэхьэзэхуэр зи лъабжьэ 
экономикэ лъэщ» лъэпкъ пэхуэщIэм хыхьэ «Хьэрычэт 
IэнатIэ мащIэмрэ курытымрэ» къэрал пэхуэщIэм ипкъ 
иткIэ. 

ХЬЭЩОКЪУЭ  Алыдж.

Лейуэ къыкIэлъамыкIухьу

Къэбэрдей-Балъкъэрым и мэкъумэшыщIэхэм я 
мурадщ 2030 гъэм ирихьэлIэу нартыху жылапхъэу 
Iуахыжым и куэдагъыр тонн мин 18-м нагъэсыну. 

АР КЪЕХЪУЛIЭМЭ, УФ-р зыхуэныкъуэнум и процент 
23-25-кIэ дэ къызэдгъэпэщын тхузэфIэкIынущ. Иджып-
сту ди щIыналъэм къыщрахьэлIэж нартыху жылапхъэу 
тонн мин 15-м нэблагъэ, ар къэралыр зыхуеинум и про-
цент 18 - 20 мэхъу нобэкIэ. Абы щыщу Къэбэрдей- 
Балъкъэрыр зыхуэныкъуэр тонн мини 3,5-м нэбла-
гъэщ, адрейр УФ-м и нэгъуэщI щIыналъэхэмрэ хамэ 
къэралхэмрэ яхурегъашэ. 

Хабзэ зэрыхъуащи, мэкъумэш къэкIыгъэхэм ящыщу 
республикэм нэхъыбэу щащIэр нартыхуращ. Дызэрыт 
илъэсым гектар мини 131,6-рэ абы хухахащ, тонн мин 
850-м щIигъу илъэс къэси къытрахыж.

Нартыху жылапхъэм и куэдагъым хэгъэхъуэныр 
къэралым ерыскъымкIэ и шынагъуэншагъэр къызэ-
гъэпэщыным и шэсыпIэщ, щыжаIащ КъБР-м Мэкъу-
мэш хозяйствэмкIэ и министерствэм.

КЪАНШЫУЕЙ  Алим.

Зыхуэныкъуэнум и Iыхьэ плIанэр

Гъуэгуанэр 
зэрызыхэпщIэщ 

IэщIагъэм, щIэныгъэм, IэнатIэм зэхуишахэр
Кэнжэ дэт ЩэнхабзэмкIэ унэм 

иджыблагъэ зэхуэс  дахэ  щекIуэ-
кIащ. Абы щызэIущIащ ди республи-
кэм хуабжьу зыщиубгъуауэ нобэр 
къы здэсым щекIуэкI «Си бзэ – си 
псэ, си дуней» фестиваль-зэпеуэм 
жэр дэм щIакIуэ хуэхъуахэр, къызэ-
зы гъэ пэщахэр, езыгъэкIуэкIахэр, 
ноби зи  гуащIэ, чэнджэщ абы и щы-
Iэныгъэм рэ зыужьыныгъэмрэ хэ-
зылъ хьэ хэр. 

МЫ ГЪЭМ илъэс 25-рэ ирокъу «Си 
бзэ-си псэ, си дуней» зэпеуэр зэры-
рагъа жьэрэ. Абы и лъабжьэр зыгъэ-
тIылъа къэпщытакIуэхэмрэ къызэгъэ-
пэщакIуэхэмрэ зэхуэзэну мурад ща-
щIым, ЩэнхабзэмкIэ унэм и уна фэщI 
Мамий Заретэ IуэхущIапIэм къригъэб-
лэгъащ адыгэбзэмрэ литературэмрэ 
зигурэ зи псэрэ етауэ хуэ ла жьэхэмрэ 
хуэлэжьахэмрэ. 

Ди республикэм и егъэджакIуэ нэ-
хъыжьыIуэхэмрэ нэхъыфIхэмрэ зэхуэ-
зышэсар «Си бзэ – си псэ, си дуней» 
зэпеуэр илъэс 20-м нэс езыгъэкIуэкIа, 
а зэманым къриубыдэу КъБР-м Егъэ-
джэныгъэмрэ щIэныгъэмкIэ и минис-
терствэм лъэпкъыбзэхэмкIэ и къуда-
мэм адыгэбзэмрэ литературэмрэ и 
нэIэ щIэту лэжьа, УФ-м егъэджэны-
гъэм кIэ щIыхь зиIэ и лэжьакIуэ Балэ 
Людмилэщ.

Зэхуэсым хэтащ Къэбэрдей Адыгэ 
Хасэм и тхьэмадэ, «Адыгэ псалъэ» га-
зетым и редактор нэхъыщхьэу илъэс 
20-м щIигъукIэ лэжьа ХьэфIыцIэ 
 Му хьэмэд, композитор цIэрыIуэ Хьэ-
IупIэ ДжэбрэIил, «Эльбрус» тхылъ-
тедзапIэм и унафэщI Ацкъан Руслан, 
а Iуэху щIапIэм и лэжьакIуэ Джэры- 
джэ Арсен, «Къэбэрдей-Балъкъэр» 
КъТРК-м и унафэщIу лэжьа, журна-
лист цIэрыIуэ Къэзанш Людмилэ, 
КъБКъУ-м и Социально-гуманитарнэ 
институтым Адыгэбзэмрэ литера-
турэмкIэ и кафедрэм и егъэджакIуэ 
УнэлIокъуэ Вячеслав, Кэнжэ къуажэ 
администрацэм и Iэтащхьэ Стэпан 
Эдуард, егъэджакIуэхэр, къэпщыта-
кIуахэр, къызэгъэпэщакIуэхэр, журна-
листхэр. 

Лэжьыгъэм, щIэныгъэм, IэщIагъэм 
зэныбжьэгъу зэхуищIа гуп дахэр гуа-
пэу зэбгъэдэсащ а махуэм, лъэпкъым 
нэхъ лъапIэ дыдэу иIэ и анэдэлъхуб-
зэр хъума зэрыхъунум, зэрызегъэу-
жьыпхъэм, щIэблэм зэрыIурылъхьап-
хъэм теухуа гупсысэ куэд къыха-
лъхьэу, «Си бзэ – си псэ, си дуней» зэ-
пеуэм и къежьапIэмрэ нобэ зытет 
гъуэгу дахэмрэ тепсэлъыхьыжу. 

Ар езышэжьа ХьэфIыцIэ Мухьэмэд 
жиIащ 1999 гъэм республикэ Iуэхуу 
ира гъэжьа «Си бзэ – си псэ, си ду-
нейр» къызэрыгуэкI зэпеуэм и жып-
хъэм икIыу, республикэпсо фести-
валь -зэпеуэ хъуауэ иджыри зэре кIуэ-
кIым ущымыгуфIыкIынкIэ Iэмал зэ-
римы Iэр. 

- КъБР-м Егъэджэныгъэмрэ щIэны-
гъэм кIэ и министерствэмрэ «Адыгэ 
псалъэ» газетымрэ зэгъусэу къетхьэ-
жьауэ щыта зэпеуэм и къалэн нэ-
хъыщ хьэр адыгэбзэр хъумэнырщ, ар 
щIэблэм яIурылъу къэгъэтэджынырщ, 
курыт еджапIэхэм гулъытэ нэхъыбэ 
щегъэгъуэтынырщ. 

Зы гъэ еджэгъуэм къриубыдэу 
еджа кIуэ 1500-м нэблагъэ, школ 20-м 
щIигъу щыхэт щыIэт абы. Апхуэдэу 
IуэхуфIыр къыддащтащ Адыгэ Рес-
публикэми, Къэрэшей-Шэрджэсми, 
Шапсыгъми. 

Сэ жысIэркъым, «Си бзэ – си псэ, си 
дуней» республикэпсо зэпеуэм бзэм 
зригъэужьу. Ауэ сабийхэр анэдэлъхуб-
зэм хуэгъэушынымкIэ, адыгэ къа-
фэм, макъамэм щIэпIыкIынымкIэ, ха-
бзэр, тхыдэр егъэщIэнымкIэ, адыгэ-
хэм зэрахьэу щыта Iэщэ-фащэхэр, 
хьэп шыпхэр, Iэмэпсымэхэр егъэцIы-
хунымкIэ зэхьэзэхуэм иIэ мыхьэнэр 
къыпхуэмылъытэным хуэдизщ. 

КъищынэмыщIауэ, адыгэбзэр ку-
рыт школхэм зэрыщрагъэдж щIы кIэр 
егъэфIэкIуэныр, егъэджакIуэфIхэм я 
лэжьыгъэр гъэлъэпIэныр, ди бзэм и 
пщIэр къэIэтыжыныр ди мурад нэ-
хъыщхьэти, хъарзынэу къыдэхъулIэрт. 
Иджыпсту ар КъБР-м Егъэджэны-
гъэмрэ щIэныгъэмкIэ и министерст-
вэм езым и пщэ дилъхьэжауэ ирегъэ-
кIуэкIри, дакIэлъоплъ, дащогуфIыкI.

Зэпеуэу къежьэу фестивалым хуэ-
кIуа Iуэху иныр зигу къэкIар Къэзанш 
Людмилэу зэрыщытар къыхагъэщащ 
псоми а махуэм. Людмилэ сыт хуэдэ 
утыку къихьэми жеIэ «Адыгэ псалъэр» 
и «дыщ жьантIэу» зэрыщытыр. Мис а 
дыщым къыщрихьэжьа Iуэху дахэт 
фестиваль-зэпеуэр. 

- Апхуэдиз илъэскIэ а Iуэхур зи пщэ 
дэлъа, къэпщытэныгъэр жэуаплыны-

гъэшхуэ пылъу езыгъэкIуэкIа мы 
бзылъхугъэхэм фIыщIэшхуэ яхуэфа-
щэщ. Сэ къызэрыслъытэмкIэ, адыгэр 
щыIэн, лъэпкъыбзэр, лъэпкъ щэнхаб-
зэр, тхыдэр, хабзэр хъума хъун папщIэ 
къалэн нэхъ ин дыдэр зыгъэзащIэр 
егъэджакIуэхэращ. 

Дэри, телевиденэм, газетым, ра-
диом  щылажьэхэм бзэр хъумэным, 
зегъэужьыным теухуауэ къалэн куэд 
зэфIыдогъэкI, ауэ егъэджакIуэм и 
гуа щIэм егъэпщэгъуейщ. А зэманым 
етхьэжьа Iуэхур иджыри нэхъри зиуб-
гъуурэ къызэрыгъуэгурыкIуэм ущы-
мыгуфIыкIынкIэ Iэмал иIэкъым. 

И лъабжьэри и купщIэри инщ
Зэпеуэр егъэкIуэкIыныр и пэм 

къыщыщIэдзауэ и кIэм нэс зи пщэ 
дэлъу щыта Балэ Людмилэ игу къе-
гъэкIыж: 

1999 -2000 гъэ еджэгъуэм щыщIэ-
дзауэ адыгэбзэмкIэ егъэджакIуэхэм 
пап щIэ «Си бзэ – си псэ, си дуней» 
рес публикэпсо зэпеуэ егъэкIуэкIын 
жэрдэмыр «Адыгэ псалъэ» газетэм и 
редактор нэхъыщхьэ ХьэфIыцIэ Му-
хьэмэд къыхелъхьэ, Къэзанш Людми-
лэ и чэнджэщкIэ. Людэ сэрэ еджапIэм 
дыщызэдэлэжьат, ап хуэдэ зэпеуэм и 
къызэгъэпэщыкIэм дыщыгъуазэт. 
ЩIэ ныгъэ IуэхухэмкIэ а зэманым ми-
нистру лэжьа Балъкъыз Михаилрэ 
абы и къуэдзэу щыта Къанкъул Люд-
милэрэ «Адыгэ псалъэ» газетым 
 кърихьэжьа IуэхуфIыр даIыгъри, зэ-
пеуэр ежьащ. Мыр псори къы щIэс-
Iуэтэжыр, ЛюдитIри дяпэ иту зэпеуэр 
еджапIэм къыщезыхьэжьахэм я фIы-
щIэр сымыгъэкIуэдыну аращ. Псыпэр 
чэнжу къызэрыщIидзэм  ещ хьу, «Си 
бзэ - си псэ, си дуней» зэпеуэми щIэ-
дзапIэу иIар еджапIэрщ, адэ кIэ инрэ 
куууэ зиубгъуамэ, ар зи фIы щIэр куэд 
мэхъу. 

Япэ гъэ еджэгъуэм зэпеуэм хэтахэр 
адыгэбзэмкIэ егъэджакIуэхэрщ. «Учи-
тельская газета»-м «Илъэсым и егъэ-
джакIуэ» зэпеуэр зэрыригъэкIуэкIым 
хуэдэу. Ауэ министрым и къуэдзэ 
Къан къул Людмилэ и чэнджэщкIэ 
къы кIэлъыкIуэ гъэ еджэгъуэхэм «Си 
бзэ - си псэ, си дуней» зэпеуэр фести-
валым хуэкIуащ, абы хыхьа зэпеуэ 
зэмылIэужьыгъуэхэм фестивалым 
зрагъэубгъуащ. Иджы фестивалым 
хэтт еджакIуэхэм я зэпеуэ зэмы-
лIэужьыгъуэхэри, псалъэм папщIэ, 
«Акъыл жан» зэхьэзэхуэр, «Си бзэ - си 
псэ, си дуней» творческэ лэжьыгъэр, 
«Зэрыдахащэ мы дунейр» - еджакIуэ 
сурэтыщIхэмрэ сурэттеххэмрэ зы-
хэтыр, «Мыр псори зытеухуар аращ» и 
фIэщыгъэу адыгэ лъэпкъым и цIэр 
фIыкIэ жыжьэ зыгъэIуа цIыху цIэ-
рыIуэхэм ятеухуа конференцхэр, «Си 
бзэ - си псэ» усэ зэпеуэхэр, нэгъуэщI-
хэри.

ЕгъэджакIуэхэм папщIэ зэпеуэхэр 
мащIэтэкъым, ауэ нэхъыщхьэр егъэ-
джэныгъэмкIэ къэрал стандарт щIэх-
щIэхыурэ зызыхъуэжым къигъэув 
Iуэхугъуэхэм езэгъыу урокхэр егъэ-
джакIуэхэм зэраухуэфым и фIагъыр 
къэпщытэнырт. Абы щыгъуэми Iэма-
лыщIэу егъэджэныгъэм къыхыхьахэм 
егъэджакIуэхэм хащIыкIым, ахэр 
къызэрагъэсэбэпыфым, еджакIуэхэр 
ирагъэджым зэрыдрагъэхьэхыфым, 
езы сабийхэм я лэжьыгъэхэр къызэ-
ры зэрагъэпэщыфым, методикэм 
ехьэ  лIауэ нэгъуэщI щэху куэди къызэ-
рызэкъуахыфым зыщыгъэгъуэзэ-
нырт.

ЕгъэджакIуэхэри гуп-гупу зэпеуэхэм 
щыгуэшыжат: сабий садым щы ла-
жьэхэр, пIэщIэдзэ классхэм щезы-
гъаджэхэр, адыгэбзэмрэ адыгэ лите-
ратурэмкIэ егъэджакIуэхэр, адыгэ 
щэнхабзэмкIэ, хабзэмкIэ, гъуазджэм-
кIэ гупжьейхэр къызэзыгъэпэщ егъэ-
джа кIуэхэр, нэгъуэщI щIэныгъэхэр 
щра гъэ джкIэ, адыгэ лъэпкъым теухуа 
Iуэху гъуэхэр езыхьэлIэ егъэджа кIуэ-
хэр. 

Фестивалым унэтIыныгъэ куэд иIэт, 
ар псори зытелэжьэжыр адыгэ щIэны-
гъэр лъэпкъ щIэблэм егъэщIэнырт, 
адыгэ хабзэр зи лъабжьэ гъэсэныгъэ 
лэ жьыгъэр еджапIэ къэс щегъэфIэ-
кIуэнырт, еджапIэхэр я лэжьыгъэфI-
хэмкIэ зэдэгъэгуэшэнырт. 

Мы зэпеуэм къыщылъытат псори. 
Къапщтэмэ, еджапIэхэр адэ-анэхэм 
зэрадэлажьэри, къуажэм дэс нэ-
хъыжьыфIхэм я деж сабийхэм ща-
гъуэт дерсхэри, ахэр я IэпщIэлъэпщIа-
гъымкIэ, я щIэныгъэмкIэ щIэблэм зэ-
рыдэгуашэхэри. 

«Си бзэ - си псэ, си дуней» зэпеуэм и 
къызэгъэпэщакIуэхэм яхэтт адыгэ 
лъэпкъым и зыужьыныгъэмкIэ жэуап 
зыхь IуэхущIапIэхэр: Егъэджэныгэмрэ 

щIэ ныгъэмкIэ министерствэр, Къэ-
бэрдей-Балъкъэрым и Парламентым 
ЕгъэджэныгъэмкIэ и комитетыр, 
«Адыгэ псалъэ» газетыр, Къэбэрдей 
Адыгэ Хасэр, Дунейпсо Адыгэ Хасэр, 
ЕгъэджакIуэхэм я щIэныгъэр щы-
хагъа хъуэ институтыр, Къэбэрдей-Ба-
лъкъэр къэрал университетыр, Пед-
колледжыр, Гуманитар къэхутэны-
гъэхэмкIэ Къэбэрдей-Балъкъэр щIэ-
ныгъэ институтыр, «Адыгэ унэ» 
ты куэн-музейр, «Эльбрус» тхылъте-
дза пIэр, ТхакIуэхэм я зэгухьэныгъэр, 
Композиторхэм я зэгухьэныгъэр, Къэ-
бэрдей-Балъкъэр радиор, Къэбэр-
дей-Балъкъэр телевиденэр, Що-
джэнцIыкIу Алий и цIэр зезыхьэ фон-
дыр. 

 Мы IуэхущIапIэ псоми я лIыкIуэхэр 
къэпщытакIуэхэм яхэтт, зэпеуэр къэ-
рал Iуэху хъуат. Ар щекIуэкI къуа жэм 
районым и унафэщIхэр, я нэхъыжьхэр, 
абы къыдэкIа цIыху цIэрыIуэхэр, 
 къуажэдэсхэр, адэ-анэхэр хэтт.

Ауэ а Iуэхугъуэхэм я нэхъыщхьэр са-
бийхэмрэ егъэджакIуэхэмрэт. Абыхэм 
я зэдэлэжьэныгъэр, абыхэм я зэхуаку 
дэлъ пщIэмрэ лъагъуныгъэмрэт, 
адыгэб зэр, адыгэ хабзэр зэра-
хъумэным зэгъусэу зэрызэдекъурт. 

Сэ си къалэныр си чэнджэщ хуэны-
къуэхэм садэIэпыкъунырт, къэпщы-
такIуэхэмрэ къызэгъэпэщакIуэхэмрэ 
я лэжьыгъэр зэзгъэуIунырт, къызэз-
гъэпэщынырт, зэпеуэхэр иуха нэужь, 
дэфтэрхэр зэгъэпэщауэ текIуахэр ща-
гъэлъапIэ зэIущIэхэр егъэкIуэкIынырт.

Зыри зыми къыдэхъулIэну къыщIэ-
кIынтэкъым, къэпщытакIуэ гупым 
хэтахэр жэуаплъыныгъэ ин яхэлъу гу-
мызагъэу мылэжьамэ. Уэшх къешх-
ми, щIыIэ уаер етами, пщэдджы жьым 
щыщIэдзауэ жэщ хъуху, уна гъуэ 
Iуэхухэри къагъэнарэ, езыхэм я сомкIэ 
гъуэгу къытеувэу лэжьа гупым сыт 
хуэдэ фIыщIэри яхуэфащэщ. Гупым 
яхэтакъым дзыхь зыхуэзмыщI, зи 
щIэныгъэрэ IэзагъкIэ адрей псоми 
емыфIэкI егъэджакIуэ. Абы щыгъуэ-
ми гупыр инт, сыт щхьэкIэ жыпIэмэ, 
район къэс къикIырт сабий садхэм 
адыгэбзэ щезыгъэдж, пэщIэдзэ клас-
схэр езыгъаджэ, адыгэбзэмкIэ егъэ-
джакIуэ. Абыхэм я къалэным хыхьэр 
къэпщытакIуэхэм я лэжьыгъэм 
хэтыным и закъуэтэкъым, здэ щыIам 
ща лъэгъуа фIы псомкIи районым 
къыщыдэлажьэхэм дэгуэ шэжын 
 хуейт. 

Сэ нэхърэ нэхъыфI, нэхъ губзыгъэ, 
нэхъ Iущ цIыхущ дэтхэнэ зыри, ахэр си 
дамэт, си лэжьыгъэм и псэт, си къару-
ми, си щIэныгъэми, си лъэкIыныгъэ-
ми хагъахъуэу си гъусащ, сыт хуэдэ 
IуэхуфIхэри къыздаIыгъыу, сыткIи 
щIэ гъэкъуэн къысхуэхъуу. 

ГъащIэр цIыхуфI куэдкIэ къысхуэуп-
сат. Абыхэм ящыщу фIыщIэ ин яхуэ-
фащэщ хъыбарегъащIэ IэнатIэхэм 
щы лажьэу ди гъуса журналистхэми. 
Хэт газеткIэ, хэт радиокIэ, хэти 
телевиде нэмкIэ дэнэ щекIуэкIари къа-
тыжащ е тетхыхьыжащ. Апхуэдэ щIы-
кIэкIэ зэпеуэр егъэджакIуэхэм я щIэ-
ныгъэм щыхагъахъуэ институт хъуащ. 
Дэтхэнэ Iуэхугъуэри гуимыхужу екIуэ-
кIырт,  са бийхэри, я адэ-анэхэри, 
 егъэ джа кIуэхэри зэхьэзэхуэр щекIуэкI 
махуэм актер Iэзэхэт, режиссер те-
лъы джэхэт, къэфакIуэ бэлыхьхэт, 
IэпщIэ лъэп щIагъкIэ нэхъыфI узы гъэ-
лъыхъуэнхэт.

ЕгъэджакIуэфIым тхылъкIэкъым 
зэрыригъаджэр сабийхэр, гукIэщ, 
жаIэ. Гурэ псэкIэ зи щIэблэр зыгъэ сэ-
фын егъэджакIуэхэмрэ адэ-анэхэмрэ 
куэду Тхьэм къыдит. 

ЖыIапхъэщ, зэпеуэм и лэжьыгъэм 
си гъусэу хэта егъэджакIуэхэр ноби 
къызэрыздекIуэкIыр, ЩэнхабзэмкIэ 
унэм щетхьэкI «Бзэрабзэ, си адыгэб-
зэ», «Анэбзэ», «Си бзэ - си псэ», 
«Акъыл жан», «Уи къежьапIэхэр», нэ-
гъуэщI проект куэди къыддаIыгъыу 
къызэрытхэтыр. 

Лъэпкъыр зэпызыщIэ
Кэнжэ щекIуэкIа зэхуэсым къри-

хьэлIат Тыркум и Къайсэр къалэм дэт 
Эрджиес университетым щылажьэ ди 
лъэпкъэгъухэу, зэпеуэм и къэп-
щытакIуэу щытахэм ящыщу Инчы 
Иринэрэ Тэнащ Тамарэрэ. 

Иринэ къэпщытакIуэ гупым къы-
зэрыхэкIыжрэ илъэсийм щIигъуащ, 
ауэ адыгэбзэм ирилэжьэн къигъэна-
къым. Эрджиес университетым 
Адыгэб зэмрэ щэнхабзэмкIэ и ка-
федрэм доценту щолажьэ, адыгэбзэр 
хамэ къэралыбзэу щрегъэдж. Тырку 
университетым дерс зыбжанэ щре-
гъэдж, абыхэм ящыщщ адыгэ сабий 
литературэр. 

- Адыгэ сабий литературэмкIэ ез-

гъаджэхэм нэхъ ягу дыхьэр, мы зэпе-
уэм и къэпщытакIуэхэм жыджэру 
яхэта, радиожурналист, тхакIуэ Вын-
дыжь Марие и IэдакъэщIэкIхэрщ. Абы 
и сабий уэрэд цIыкIухэм нэмыщI, «Бзу 
анэм и уэрэд» япэ адыгэ мюзиклыр 
ядогъэцIыху хамэ къэралым щыпсэу 
ди лъэпкъэгъухэм я щIэблэм. Ар хуаб-
жьу ягу ирохь ди еджакIуэхэм, уеблэмэ 
дзапэ уэрэду зрагъэщIауэ жаIэ. 

Сэ езгъэджа, университетыр къызэ-
риухрэ илъэс зыбжанэ хъу Беслъэней 
Хьэлимэ, колледжым адыгэбзэмкIэ 
щрегъаджэ, абы нэмыщI Адыгэ хасэм 
къе кIуалIэхэми ядолажьэ. Ар апхуэ-
дизкIэ дихьэхат а мюзиклми, Адыгэ 
Хасэм илъэсыр икIа нэужь ялэжьар 
къыщызэщIакъуэжу ягъэхьэзыр пшы-
хьым щигъэуват. Абы къемыкIуэлIа 
зы адыгэ Къайсэр къыдэна хъунтэ-
къым. Мюзиклым сабий 30-м нэс хэ-
тащ, ныбжькIэ зыщхьэщыкIыу. Абы-
хэм фащэ дахэхэр хурагъэдри, екIуу 
утыку кърагъэхьат. 

Дэ ди къалэн нэхъыщхьэр хэкумрэ 
хамэ къэралхэм щыпсэу ди лъэп-
къэгъу хэмрэ зэпытщIэнырщ. «Си бзэ - 
си псэ, си дуней» фестиваль-зэпеуэр 
республикэм икIри, адыгэ щыпсэу хэ-
гъэгухэми нэсащ. Сэ сыхуейт ар дя-
пэкIэ нэгъуэщI къэралхэми къащтэу, 
дэнэ щыпсэу адыгэри зэпищIэу, про-
граммэ лъэрызехьэ хъуну.

2011 гъэхэм зэпеуэм сэ сыщыхыхьам 
федеральнэ стандартхэм зэхъуэкIы-
ныгъэхэр халъхьэу хуежьа къудейт. 
Совет методикэм къыщхьэщыкIыу, 
егъэджакIуэр и закъуэу псалъэу дер-
сым щIэмыту, еджакIуэхэри жыджэру 
дерсым хэтыну къыщыгъэлъэгъуат 
стандартыщIэм. Ар егъэджэныгъэм 
хэпщэнымкIэ зэпеуэр хуабжьу сэбэп 
хъуауэ схужыIэнущ. 

А жыпхъэм къызэщIиубыдэ Iэмал 
гъуэ зэджэ куэд щытлъэгъуащ дызы-
щIэса дерсхэм. СтандартыщIэм къи-
гъэув къалэнхэр адыгэбзэр егъэ джы-
ным хэзыпщар лъэпкъ егъэджакIуэхэ-
ращ. Ар щытлъэгъуащ зи гугъу тщIы 
фестивалым. Бзэр, хабзэр хъумэныр 
зэпеуэм и къалэн нэхъыщхьэу щыта-
мэ, щIэныгъэ ухуэкIэм зыщихъуэжым 
нэхъыбэж хъуащ абы и пщэ къыдэхуэр. 

Мы зэIущIэм ди лэжьыгъэ Iыхьэ 
куэд сигу къигъэкIыжащ. Егъэджа-
кIуэфIхэр, IэщIагъэлI цIэрыIуэхэр 
нобэ зэрыслъэгъуам папщIэ фIыщIэр 
зейр сыт щыгъуи ди пашэ Балэ Люд-
милэщ. Къэбэрдей Адыгэ Хасэм и 
тхьэмадэ ХьэфIыцIэ Мухьэмэд и нэIэ 
щIэту, дэтхэнэ зэпеуэри абы къы-
дэлажьэхэм ятхыжурэ «Адыгэ пса-
лъэм» етIуанэ махуэм къытехуэжу, Ду-
нейпсо Адыгэ Хасэм и тхьэмадэ Сэхъу-
рокъуэ Хьэутий, КъБКъУ-м и ректор 
Къарэмырзэ Барэсбий, КъБР-м Егъэ-
джэныгъэмрэ щIэныгъэмкIэ и минис-
терствэм щылажьэу, ар зи IэмыщIэ 
илъа Балэ Людмилэ сымэ лэжьы-
гъэшхуэ ирагъэкIуэкIащ. Зэхьэзэхуэм 
щытекIуахэрат дэ Москва лъэпкъыб-
зэхэмкIэ щекIуэкI зэпеуэм тшэхэр икIи 
увыпIэ хъарзынэхэр къыщахьырт. Сэ 
хуитыныгъэ сиIэщ жысIэну: «Си бзэ – 
си псэ, си дуней» фестиваль-зэпеуэм 
адыгэбзэмрэ литературэмрэ зэрадж 
методикэщIэр зэхигъэуващ. 

Илъэсих хъуауэ Эрджиес универси-
тетым ЛитературэмкIэ и факультетым 
урысыбзэмрэ литературэмкIэ щре-
гъаджэ Тэнащ Тамарэ: 

- Ди факультетым щеджэ тыркухэми 
нэгъуэщI лъэпкъхэм къыхэкIахэми 
яфIэгъэщIэгъуэну ядж ди къэралыб-
зэр икIи ар къэзыухахэр тырку-урыс 
фирмэшхуэхэм щолажьэ, щIэныгъэ 
IуэхущIапIэхэм егъэджакIуэу макIуэ, 
зэдзэкIакIуэу мэлажьэ. Адрей IэщIа-
гъэхэм къащхьэщыкIыу, Тыркум 
щIэуп щIэшхуэ щиIэщ урысыбзэр зы-
джа IэщIагъэлIхэм. Зы илъэсым сту-
дент 80-90 идогъаджэ.

«Си бзэ - си псэ, си дуней» зэпеуэм 
нэхърэ нэхъыфI Iуэху кърагъэжьэну 
къыщIэкIынкъым. Сыт хуэдэ къуажэ 
дыкIуами, сыт хуэдэ щIыналъэ дихьа-
ми жытIэрт: «Апхуэдэ щIэблэ диIэху, 
адыгэр дыкIуэдыжынукъым». Ирэ 
сэрэ дыкъэкIуэжауэ техуати, ди гуапэ 
дыдэу зыкъредгъэхьэлIащ мы зэхуэ-
сым. Дэтхэнэ зы бзылъхугъэми гуа-
щIэшхуэ къызэринэкIащ, ноби емы-
тIысэхауэ мэлажьэ. 

А зэхьэзэхуэм хэтахэм ящыщу зы 
егъэджакIуи, зы сабии ягу ихужыну-
къым абы щыгъуэм екIуэкIар. Мис 
апхуэдэ Iуэхухэрщ щIэныгъэм, IэщIа-
гъэм, Iэзагъым лъабжьэ хуэхъури, 
къызэтемыувыIэу егъэкIуэкIын хуей 
зэпеуэщ. 

Тхыгъэри сурэтри
НЭЩIЭПЫДЖЭ Замирэ ейщ. 

Нэ щIэщыгъуэкIэ дунейр уэзыгъэ-
лъагъу Iэмал гъуэзэджэхэм ящыщщ «ве-
лотуризм» зыфIащар, нэгъуэщIу жытIэ-
мэ, лъакъуэрыгъажэкIэ зекIуэ гъуэгуанэ 
техьэныр. Абы гъэщIэгъуэну хузэфIокI 
лъэсу къэпкIухькIи щIэх зэщIумыгъы-
хьэн, машинэ уискIи уздынэмысын щIы-
пIэ «гъэпщкIуахэм» уалъигъэIэсын.

 
АПХУЭДЭ «зекIуэкIэр», щыхэукъуэдии-

кIам и деж, цIыхур зыщIэзыгъэгупсысыж, 
и псэм нэхур хэзыгъапсэ, махуэ къэс 
къыдэгъуэгурыкIуэ дунейм щызыхимыщIэ 
гупсэхугъуэ щIэщыгъуэм хуэзышэщ, «ме-
дитация», «философия» псалъэхэм къы-
зэ щIрагъэубыдэ гупсысэкIэм лъэмыкIыу 
гъунэгъу хуэзыщIщ. Велотуризмым зы-
уегъэплъыхь, уи къэухьым зрегъэубгъу, 
абы къыдэкIуэуи псэр сытым дежи зы-
хуэныкъуэ икIи зыхуэпабгъэ хуитыныгъэ-
хэм убгъэдешэ. 

Зызрипщытам зэрыхуэхьэзыр щымыIэу, 
зыIэщIимыгъэз и гъущIышым фIэкIа и мы-
гъусэу, здынэсыну и нэ къызыхуикI щIы-
пIэм абы ипэ зэи темыплъауэ, зи гугъу 
тщIы гъуэгуанэм хуэдэм и закъуэ техьэн 
папщIэ цIыхум гуфI кIуэцIылъу, зи ужь 
иува Iуэхум зригъэтхьэкъуауэ, нэгъуэщI-
къинэмыщIхэмкIи гупсысапIэ зримытыжу 
щытыпхъэщ. А псоми къадэкIуэу, дауи, 
мыхьэнэшхуэ зиIэщ, уи закъуэу къы зэрып-
кIухьыфыр зэрызэбгъэщIэгъуэкIыжымрэ 
абдежым щызыхэпщIэ гурыщIэхэм 
уазэрыкIэлъыплъыжымрэ. 

 А гупсысэм сызэриIыгъар арагъэнщ ма-
хуитIым къриубыдэу щIысхузэфIэкIар, 
япэ щIыкIэ лъакъуэрыгъажэкIэ Налшык 
сы къыдэшэсыкIыу Лэскэн ЕтIуанэ къуа-
жэм сынэсын, ар зыдэс псыхъуэм и ипщэ 
лъэныкъуэмкIэ къыкIэлъыкIуэ пщэдджы-
жьым километр 20 хуэдизкIэ «зыдэз дзе-
ин», абдежми сыкъыщымыувыIэу, Осе-
тиемкIэ есIуэнтIэкIын, а Iэхэлъахэм Къэ-
бэрдей-Балъкъэрым нэхъ къыщыпэгъунэ-
гъу Ираф куейм и къуажащхьэ Шэгуо лэ 
(Чикола) сыдыхьэн, аргуэрыжьу ипщэ 
лъэныкъуэкIэ зесту, километр 22-рэ хуэ-
дизкIэ сыдэжеин, тIуащIэ абрагъуэр жьанэ 
Iузэ вым щыхъу щIыпIэм Урыху къы щы-
дэкъуэ лъыкIхэм деж шэджагъуэ мыхъуу 
сыIухьэн. 

А лъэхъэнэм нэхъ сыдэзыхьэхыу щытари 
сызыхуэпабгъэри сыщалъхуа къуажэм 
 нэхъ пэIэщIэу къэслъытэ щIыналъэхэм 
зыщысплъыхьынырт, псом хуэмыдэжу, 
лъэсу е лъакъуэрыгъажэкIэ зэщIэзгъэ-
хьэнрати, мы иджырей си зекIуэм нэхъ гу-
къинэж сщыхъуахэм щыщIадзар гъуэгу 
нэхъыщхьэр, Лэскэн псыхъуэм къыди-
гъэзыкIыу, адыгэхэм «Шуужь плъапIэ» зы-
фIаща шытх цIыкIум кIэрыхьа иужькIэщ. 

Ар дэнэ деж зыхуэзэр, зищIысри сыт 
жыфIэмэ, Анзор Аслъэмырзэ и жылэр 
(Лэскэн ЕтIуанэр) зи дыхьэпIэм деж щыс 
къуэм ищхьэхэмкIэ, Ерокъуи Хъуикъуажи 
(осетинхэм къызэрагъэпэща Лэскэн Езанэ 
къуажэм ипэ щIыкIэ арат зэреджэр) уазэ-
рыблэкIыу, сэмэгу лъэныкъуэмкIэ псы-
хъуэм къыщхьэщыт сэнтхыщхьэрщ. Е, нэ-
гъуэ щIу къэдгъэлъагъуэмэ, гъуэгу нэ-
хъыщхьэр, Лэскэн псыхъуэм къыщыдигъэ-
зыкIкIэ, зыхуэплъэ лъагапIэрщ. Абы 
адыгэ хэр «Ищхьэ плъапIэкIи» йоджэ. Осе-
тинхэм ар «Касани сар» («ЗыплъыхьыпIэ») 
яфIэхъуащ...    

А щIыпIэм нэмысыпэу, ищхъэрэкIэ псы-
хъуэ сэнтхым ныджэрыхуэплъэу алъан-
дэрэ къыдекIуэкIа мэзри щеух. Дэри, 
 гъущIышымрэ сэрэ, зытIуантIэ-зытшантIэ-
ми, дыхуемыпIэщIэкIыщэу тIуащIащхьэ 
шыт хым дытохьэ… 

Шуужь плъапIэ дытету
Лэскэн псыр зыдэт тIуащIэр ищхьэхэмкIэ 

щынэхъ зэвщ, щызекIуэгъуейщ. Абы тын-
шу зыщызыгъэзэфынур зи лъащIэр лъа-
гэу Iэта машинэхэрщ. Арагъэнущ, ищ-
хъэрэкIэ къикI гъуэгу нэхъыщхьэр Лэскэн 
Езанэ осетин къуажэм къызэрыфIэкIыу, 
сэмэгу лъэныкъуэмкIэ къэIэгъуэ Iуащ-
хьэжь джафэм щIыхуеIэр. 

ГъэщIэгъуэнщ абы удэкIа иужькIи 
зыхэпщIэ гурыщIэм укIэлъыплъыжыну: 
мыдэ къыпхуэгъэIэсэнкIэ шэч къызыте-
пхьэу щыта шы IэубыдыпIэншэ гуэрым 
ушэсам хуэдэщ, уи гукъыдэжым апхуэдиз-
кIэ зыкъыщIеIэтэри. А лъагапIэм утехьауэ 

узэплъэкIыжмэ, укъызыдэкIа кIейри (тIуа-
щIэ лъащIэр), Лэскэн Езанэ къуажэри, абы 
и Iэгъуэблагъэри Iэгум илъым хуэдэу уо-
лъагъу. 

Гу зэрызылъыстэжамкIэ, си цIыкIущхьэ-
хэм къыщегъэжьауэ сфIэфIщ къуакIэ-
бгыкIэхэм къыщыскIухьын, сыкъыщы щы-
щIидз щIыпIэхэм щыпсэу, нэхъапэм щып-
сэууэ щыта лъэпкъхэм я къекIуэкIыкIам 
зыхэзгъэгъуэзэн, сызыхэсыхь щIыуэпсым 
зыдезгъэхьэхрэ дахагъэу абы къыдитыр 
зыхуэдизыр зэрысхузэфIэкIкIэ зыгурыз-
гъэIуэн. 

Адыгэр сытым дежи щIыуэпсым и къа-
рур зыхищIэрэ абы дэгъуэгурыкIуэу, Iуща-
гъым тегъэщIа дуней еплъыкIэ, зэп-
лъыжыкIэ гъэщIэгъуэн зэрихьэу, а псом 
къадэкIуэуи и щхьэм пщIэ хуищIыжу 
 къекIуэкIащ. Ди лъэпкъыр зэи щыщIа-
къым сабийм хуэдэу зи гур къабзэ, куууэ 
зыщIэгупсысыжыф цIыхухэм. Арагъэнущ, 
цIыхугъэ нэсым и джэлэсу, и щапхъэ те-
лъыджэу дэнэкIи къыщалъытэ Адыга-
гъэмрэ ар къызэрагъэлъагъуэ Адыгэ хаб-
зэмрэ дунейм къыщIытригъэхьэфар. 

Лъагъуэм зыщигуэшым
Сэнтхыщхьэм гъуэгур тIууэ щызэхокI. 

ИжьымкIэ Къэбэрдей-Балъкъэрым хи-
убыдэ Лэскэн Ипщэ, Ташлы-Тала къуа жэ-
хэр щыIэщ. СэмэгумкIэ пхырыкI гъуэгур 
Осетие Ищхъэрэм и щIыналъэм нэхъ куу-
жу уизышэщ. ЗекIуэ дыкъыщежьэм си 
«гъу щIышымрэ» сэрэ «мураду» тщIам ды-
тетынумэ, етIуанэмкIэт здэдунэтIын хуей-
ри, зидмылъэфыхьу Шэгуолэ здэщыIэ 
лъэ ныкъуэмкIэ дгъэзащ. 

ИжьымкIэ дыздэмыкIуа Лэскэн Ипщэ, 
Ташлы-Тала къуажэ цIыкIуитIым я 
къэунэхукIэ хъуахэр гъэщIэгъуэнщ. Япэр, 
ихъуреягъкIэ къепщIэкIа мэзхэм щIагъэна 
къуакIэбгыкIэ мылъагэ дыдэхэм «къа-
къуэплъу», Лэскэн и къуэладжэ дыхьэ-
гъуейм и лъабжьэхэмкIэ щысщ. ЕтIуанэр, 
Ташлы-Тала, къырылъэ жьанэм Хъыр зы-
нэпс (Хъазнидон) къыщыдэунэхукIхэм деж 
щIыуэпсым щыдрищIея мывалъэ тафэм 
тесщ.

Лэскэн Ипщэ
Мэзыр куэду зэрыщыIэм къыхэкIыу, 

иджырей Лэскэн Ипщэр здэщыс щIыпIэм 
деж, япэщIыкIэ,1929 гъэм, пхъэ щызэгуах 
заводрэ абы къепха цехрэ щаухуауэ щы-
тащ. А IуэхущIапIэ цIыкIуитIым я Iэгъуэбла-
гъэм тIэкIу-тIэкIуурэ щетIысэха унагъуэхэм 
1948 гъэм къуажэ цIыкIу къыщызэрагъэпэ-
щащ. А зэманым Лэскэн Ипщэм «Фанер-
нэкIи» еджэрт. 

Совет лъэхъэнэм жылэ цIыкIум дэтар 
класси 8-м щыхурагъаджэ школт. Абы и 
унэ кIыхьым, гъэмахуэ хъуамэ, пионер ла-
герь къыщызэрагъэпэщырти, Аруан щIы-
налъэм (Лэскэн псыхъуэм дэсхэри хэту) и 
школакIуэхэм зыщагъэпсэхурт. Си щхьэкIэ 
абы тIэунейрэ пIалъэ пыухыкIа гуэркIэ сы-
щыIауэ щытащ, сабиигъуэр щисха Лэскэн 
ЕтIуанэм, cи еджэгъу цIыкIухэм сады щIы-
гъуу, сыкърашурэ. ИужькIи, ди хадэм ит 
кхъужьей жыгышхуэхэм къапыкIэ-къа-
пыщэщхэр ди анэм си къуэш Амиррэ сэрэ 
къыдигъэщыпурэ, «Фанернэм» дэкIуей 
автобусымкIэ мызэ-мытIэу дигъэшауэ щы-
тащ, а къуажэм дэт бэзэр цIыкIум щыди-
гъэщэн папщIэ. ЕджапIэ нэхъыщхьэр 
къыщызуха мазэми, си гур абыкIэ щыIэти, 
а махуэхэм ирихьэлIэу ди деж хьэщIапIэ 
къэкIуауэ щыта, си анэш къуэш Бэрау Ар-
туррэ сэрэ, къуэм дэт псыр къыщыщIидзэр 
къэтхутэн мурадыр диIэу, пшапэзэхэуэ-
гъуэ хъуа пэтми, Лэскэн и псыхъуащхьэхэм-
кIэ дыдэущеяуэ щытащ… 

Абы лъандэрэ Лэскэн Ипщэм сыдэ-
мыхьами, иджыпсту хуэдэу си нэгу къысху-
щIэгъэувэжынущ а жылэ цIыкIум дэта 
унэхэм я ухуэкIэу щытари, уэрамхэм я зы-
гъэзэкIэри, абдежым блэж псыр пщэд-
джыжькIэрэ псэм дыхьэу къабзащэу, къэ-
зыухъуреихь мэзхэм къащIиху салъ-
къыныр пкъым щызу зыщIэтшэу зэры-
щытари… 

Лэскэн Ипщэм, 2025 гъэм и бадзэуэгъуэ 
мазэм тетщIыхьмэ, цIыхуи 175-рэ дэсщи, 
абыхэм ящыщу 45-р адыгэщ, 51-р осе-
тинщ, 22-р урысщ, 29-р балъкъэрщ, 10-р 
тэтэрщ, адрей 14-р нэгъуэщI лъэпкъхэм   
къа хэкIащ.

ХЬЭТЫКЪУЭ ЩауапцIэ.

Си щIыналъэ, си Урысей!

Командэхэр

Футбол

 КъБР-м щыIэ МВД-м къет

Удз гъагъэхэм я фестивалым

Бахъсэн къалэм спорт гимнастикэмкIэ и 
центрым мы махуэхэм щыхьэщIащ УФ-м 
спортымкIэ щIыхь зиIэ и мастер, Бразилием  
и Рио-де-Жанейрэ къалэм щекIуэкIа Олимп 
джэгухэм етIуанэ увыпIэр къыщызыхьа, ду-
ней псом и чемпион Стретович Иван. 

СПОРТСМЕН цIэрыIуэр яIущIащ центрым и 
гимнаст ныбжьыщIэхэм, яригъэлъэгъуащ а 
спорт лIэужьыгъуэ дахэм и щэхухэр икIи ядэ-
гуэшащ и гукъэкIыжхэмкIэ.

«2023 гъэм Спорт гимнастикэмкIэ центрыр 
«Дыгулыбгъуей» ФОК-м къыщызэIутхащ. 
 УФ-м щIыхь зиIэ и тренер Апатьев Дмитрий и 
нэIэ щIэту мыбы зыщагъасэ атлет ныбжьы-
щIэу 50-м щIигъум икIи абыхэм ящыщ куэдым 
ехъулIэныгъэ хъэрзынэхэр нобэ яIэщ. АдэкIи 
ди мурадщ тренерхэм я лэжьыгъэр ядэд-
гъэпсынщIэну», - жиIащ Бахъсэн къалэ адми-
нистрацэм и унафэщI Мамхэгъ Хьэчим.

НАУРЫЗ Мысост.

«Ростов-2» (Ялтэ) – «Спар-
так-Налшык» (Налшык) - 4:1 
(2:0). Дон Iус Ростов. Поне-
дельник В. и цIэр зезыхьэ 
«Олимп» стадион. ФокIадэм 
и 6-м. ЦIыху 228-рэ еплъащ. 

Судьяхэр Довбня (Красно-
дар край), Бибиковэ (Красно-
дар), Ивлев (Москва).

«Ростов-2»: Рязанов, Баба-
кин, Мухин, Семенчук, Жба-
нов (Романов, 84), Жуков (Та-
расов, 59), Куприянов (Ливад-
нов, 84), Шанталий, Колтаков 
(Амосов, 59), Вакулич, Чебу-
раков (Андриянов, 74).

«Спартак-Налшык»: Къу-
мы къу, Пириев, Жабоев (Ба-
лъкъыз, 67), Кенжев, КIэ ды-
кIуей, Блий, Дзыгул (Хьэ-
цIыкIу, 77), Пекъу, Лысенкэ 
(Черкесов, 77), ЛIуп (Хьэшыр, 
58), Сарбашев (Кумыщ, 58). 

Топхэр дагъэкIащ: Ваку-
лич, 10 (1:0). Чебураковым, 23 
(2:0). Андриановым, 79 (3:0). 
Андриановым, 85 (4:0). Кен-
жевым, 88 (4:1).

Дагъуэ къыхуащIащ: Дзы-
гулым, Чебураковым, Ливан-
довым, Пириевым, Пекъум 
(зэ IущIэ нэужьым).

УРЫСЕЙ Федерацэм фут-
бо лымкIэ и етIуанэ лигэм и 
«Б» дивизионым и Япэ гупым 
зэ хьэзэхуэм и пэщIэдзэ Iы-
хьэм щыщу нэгъуэщI ста-
дион хэм ди командэм мы 
гъэ м щригъэкIуэкIынур Дон Iус  
Ростов къалэм къыщиухащ. 
«Спартак-Налшыкым» абыи 
фIы лъэпкъ къыхуихьакъым 
икIи 4:1-уэ къыщыхагъэщIащ.

Къэбэрдей-Балъкъэрым 
фу т болым щыдихьэххэр мы-
гъэрей зэхьэзэхуэм я гур 
щызэщыуами, адрейхэм еры-
щу ар и кIэм нагъэс. Къап-

ГъэпцIакIуэхэм
защыфхъумэ

2025 гъэм бадзэуэгъуэм и 20-м 
Уры сей МВД-м и Налшык управле-
нэм зыхуигъэзащ илъэс 38-рэ зи 
ныбжь цIыхубзым. ЗэрыжиIамкIэ, 
сайтхэм язым ирилъхьащ лэжьапIэ 
къызэрилъыхъуэр. Мыгувэу абы и 
деж къэпсэлъащ инвестицэ компа-
нием и лэжьакIуэу жызыIа цIыхуб-
зыр икIи къыхуигъэлъэгъуащ анали-
тикым и дэIэпыкъуэгъу къулы къур.

МАХУЭ зыбжанэ дэкIауэ 
 нал шык дэсым телефонымкIэ зы  къы-
пащIащ а IуэхущIапIэм и лэ жьакIуэу 
жызыIахэм икIи ирагъэ джэн папщIэ 
ахъшэ яритын зэры хуеймкIэ хъыбар 
кърагъэщIащ.

КъБР-м и Правительствэм 
и гупэм къит ЗэгурыIуэны-
гъэм и утыкум блэкIа зы-
гъэпсэхугъуэ махуэхэм ще-
кIуэкIащ цIы хухэм фIыуэ 
ялъэгъуауэ гъэ къэс зы пэп-
лъэ, удз гъагъэхэм я «Гъэма-
хуэр икIащ» VI фестивалыр. 
Налшык къа лэм зегъэу жьы-
нымкIэ «Плат форма» инсти-
тутым ар къызэрагъэпэ-
щащ Къэ бэ рдей-Балъ къэ-
рым и Къэ ралыгъуэмрэ 
къа лэм и махуэмрэ щагъэ-
лъапIэм ирихьэлIэу.

ИЛЪЭС еханэ хъуауэ екIуэкI 
«Гъэмахуэр икIащ» фестива-
лыр ящыщщ щIыналъэм 
исхэмрэ абы и хьэщIэхэмрэ 
темыпыIэжу нэхъ зыпэплъэ 
зэхыхьэ щIэщыгъуэхэм. Абы 
и хьэщIэ лъапIэ хъуащ УФ-м 
Мэ къумэш хозяйствэмкIэ и 
ми нистр Лут Оксанэрэ КъБР-м 
и Iэтащхьэ КIуэкIуэ Казбекрэ. 

Пщэдджыжьым щыщIэ-
дзауэ утым щызэхуэсащ къа-
лэм щыпсэухэмрэ абы и хьэ-
щIэхэмрэ, къалэм и махуэш-
хуэр зэдагъэлъэпIэн папщIэ. 
Удз гъагъэ щхъуэкIэп лъыкIэ-
хэр, арт-ухуэныгъэ гъэщIэ-
гъуэнхэр, IэпщIэлъапщIэхэм 
я IэрыкIхэр, хьэпIацIэщыгъэ-
кIэ зэIуща цIыкIуфэкIухэр, 
гуа щэхэр, ятIэ гъэжьам, 
пхъэм, гъущIым, цым, фэм, 
щэкIым, тхылъымпIэм къыхэ-
щIы кIа хьэп шыпхэр, хьэкъу-
щыкъу хэр, бзылъхугъэхэм зэ-
рыза гъэ дахэ цIуугъэнэхэр, 
фэилъхьэгъуэхэр, зэрыджэгу 
хьэп шыпхэм я жармыкIэхэр, 
уэ рам театрхэм я лэжьыгъэ 
хьэлэмэтхэр – къызэгъэпэща-
кIуэхэм сыт хуэдэ ныбжьым 
итхэми гулъытэ хуа щIат. Ма-
къамэкIэ гъэнщIа, аниматор-
хэм я джэгухэмкIэ ягъэ дэха, 
мастер-класс щхьэ пэхэр ще-

Налшык къалэм Щэнхабзэ зыужьы ны-
гъэм  кIэ и центрым щекIуэкIащ «Хъуэпса-
пIэхэм я хъыринэ» концертыр. 

Гъэ еджэгъуэщIэм ипэ къихуэу къызэрагъэ-
пэща концертыр ягъэдэхащ центрым и «Гар-
мония» уэрэджыIакIуэ студием и гъэсэнхэм, 
«Каллисто» театрым и къэфакIуэхэм, «Голос» 
теленэтыным хэта Къущхьэ Миланэ. Артист 
ныбжьыщIэхэм ягъэзэщIащ сабий хэкупсэ 
уэрэдхэр. 

Щэнхабзэ зыужьыныгъэмкIэ центрым и 
унафэщIым и къуэдзэ, «Гармония» уэрэ джы-
IакIуэ студием и унафэщI Мэзыхьэ Анастасие 
зэ рыжиIамкIэ, Налшык къалэм щыпсэу ныб-
жьы щIэхэми балигъхэми гъэ еджэгъуэ щIэм 
пащэнущ сурэт щIынымкIэ, къафэмкIэ, уэрэд 
жыIэнымкIэ, художественнэ гимнастикэмкIэ 
къыщызэрагъэпэща гупжьейхэмрэ клуб-
хэмрэ я лэжьыгъэм. 

- Зэманым къигъэув щIэхэм зэрызыдедгъэ-
кIу ным иужь диту, сабийхэмрэ щIалэгъуалэм-
рэ я зэфIэкIхэр къызэкъуахыным, абыхэм зе-
гъэужьыным хуэгъэпса гупжьейхэр гъэ еджэ-

гъуэщIэм нэхъыбэ тщIыну ди мурадщ, - жиIащ 
Мэзыхьэм. – Ди центрым иджы фыщедэIуэну 
Iэ мал фиIэщ блоггингым, жьакIуэу псэлъэ-
ным, актёр Iэзагъэм, утыку итыкIэм теухуа 
дерсхэм. КъинэмыщIауэ, мы гъэм щIэныгъэ 
гуэдзэу идогъажьэ «Код 5642» продюсер цен-
трыр. Ар артист ныбжьыщIэхэм яхуэщхьэпэ-
нущ я репертуар къыщызэрагъэпэщыжкIэ. 
«Звук-М» музыкэ издательствэм и лэжьакIуэ 
Къанэмэт Индирэ щIалэгъуалэм ядэIэпыкъу-
ну зэримурадым и фIыгъэкIэ, гупыж зыщIхэм 
я уэрэдхэр а IуэхущIапIэм щрагъэтхыну Iэмал 
яIэнущ. Мы IуэхущIапIэр сэбэп мэхъу ди гъэ-
сэн хэм сабий уэрэдхэр къалэм щрагъэкIуэкI 
щэнхабзэ зэхыхьэхэм щагъэзэщIэнымкIи. 

Пшыхьыр къызэрагъэпэщынымкIэ дэIэпы-
къуэгъу хъуащ волонтёрхэр. Концерт нэужьым 
ныбжьыщIэхэм папщIэ мастер-классхэр ира-
гъэкIуэкIащ. Хабзэ зэрыхъуауэ, «Солнышко» 
журналым и лэжьакIуэхэм сабийхэр саугъэт-
хэмкIэ ягъэгуфIащ. 

Тхыгъэхэри сурэтхэри 
ТЕКIУЖЬ Заретэ ейщ.

ФокIадэм и 6-м Налшык къалэм цIыху 
минхэм Iэтауэ икIи гукъинэжу щызэдагъэ-
лъэпIащ Къэбэрдей-Балъкъэрым и Къэра-
лыгъуэм и махуэр. Республикэм щыпсэу-
хэмрэ и хьэщIэхэмрэ жыджэру хэтащ 
щIына лъэм щекIуэкIа зэхыхьэ гуапэхэм 
икIи гъэщIэгъуэнхэм, концертхэм, выстав-
кэхэм, пшыхь гукъинэжхэм.

Махуэшхуэм ира щIэ кIа Iуэхухэр иризэхуа-
щIыжу, Театр  Щх ъуан тIэм пщыхьэщхьэм ще-
кIуэкIащ «Си щIыналъэ, си Урысей!» концерт 
щIэщы гъуэр. Абы еплъахэм яхэтащ КъБР-м и 
Iэтащхьэм и Администрацэм и УнафэщI 
 Къуэдзокъуэ Мухьэмэд, КъБР-м и Парламен-
тым и Уна фэщI Егоровэ Татьянэ, КъБР-м и 
Парламентымрэ Правительствэмрэ, минис-
терствэ, къэ рал IуэхущIапIэ щхьэхуэхэм, жы-
лагъуэ, дин зэгухьэныгъэхэм я лIыкIуэхэр, рес-
публикэм щыпсэухэмрэ абы и хьэщIэхэмрэ. 

Къэбэрдей-Балъкъэрым щыпсэу лъэпкъхэм 
яку зэныбжьэгъугъэ, зэгурыIуэ зэрыдэлъыр, 
ахэр зэрызэкъуэтыр къыхагъэщу концертым 
къыщыпсэлъащ Кулиев Къайсын и цIэр 
зезыхьэ Балъкъэр къэрал драмэ театрым и 
уна фэщI Жангуразов Мэжид, КъБР-м щIыхь 
зиIэ и артист, ЩоджэнцIыкIу Алий и цIэр зе-
зыхьэ Къэбэрдей къэрал драмэ театрым и ак-
тёр Хьэмырзэ Ахьмэд, КъБР-м и Музыкэ къэ-
рал театрым и уэрэджыIакIуэ Енин Евгений 
сымэ.

Къалэдэсхэмрэ республикэм и хьэщIэхэмрэ 
я нэгу зыщрагъэужьащ гуфIэгъуэм хуэщIауэ 
лъэпкъ тхыпхъэхэмкIэ екIуу ягъэдэха Театр 
ЩхъуантIэм зыкъыщызыгъэлъэгъуа ди уэрэ д-
жыIакIуэхэмрэ къэфакIуэхэмрэ. Пшыхьыр 
ягъэ дэхащ Кавказ Ищхъэрэ, Ипщэ федераль-
нэ  щIыналъэхэм, Абхъаз Республикэм я уэрэ д -
жыIакIуэ, къэфакIуэ нэхъыфIхэми. Тхыдэ гъэ-
щIэгъуэн, щэнхабзэ бей къызыдекIуэкI 
Къэбэрдей-Балъкъэрым и дахагъэмрэ и 
щIыуэпс къулеймрэ ятеухуа классикэ, иджы-
рей уэрэдхэр жаIащ щIыналъэм исхэр зэры-
гушхуэ артист цIэрыIуэхэу Батыр Мухьэдин, 
Жабоевэ Замирэ, Мэкъуауэ Астемыр, Хъы-
жьырокъуэ СулътIан, Холамханов Къайсын 
сымэ, КъБР-м и Музыкэ театрым и хорымрэ 
Кавказ Ищхъэрэм ГъуазджэхэмкIэ и къэрал 
институтым и студентхэм я хорымрэ. «Кабар-
динка», «Балкария» къэфакIуэ ансамблхэм 
сыт щыгъуи хуэдэу, цIыхубэ, лъэпкъ къафэхэр 
ягъэзэщIащ. Гъунэгъу республикэхэм къикIа 
артистхэри пшыхьым гуапэу къыщрагъэблэ-
гъащ. Хабзэ зэрыхъуауэ, хьэщIэхэм япежьащ 
шыгъу-пIастэрэ Iэгуауэ инкIэ. Зэхуэса цIыху 
минхэм пшыхьыр гукъинэж ящыхъуащ икIи 
концертым щIыналъэхэм исхэм яку дэлъ 
зэпыщIэныгъэр нэхъри игъэбыдащ. 

Къэбэрдей-Балъкъэрым и Къэралыгъуэм и 
ма хуэм теухуа гуфIэгъуэ зэхыхьэхэр республи-
кэм и къалэ, район псоми гукъинэжу щрагъэ-
кIуэкIащ.

С I У !
кIуэкIа махуэшхуэр нэгу-
зыужь хъунтэкъэ?! 

КъэкIыгъэхэр фIыуэ зы-
лъагъу ини цIыкIуи а махуэм я 
IутIыжт! ЗэгурыIуэныгъэм и 
утыкум и мызакъуэу, «Зы-
гъэпсэхупIэ» скверри а ма-
хуэм цIыху кIуапIэ хъуат икIи 
къыумыцIыхужыну щхъуан-
тIагъэрэ дахагъэкIэ гъэнщIат. 
ЩIыуэпсым къигъэщIа даха-
гъэхэм ящыщ удз гъагъэхэм 
цIыхухэм я гукъыдэжыр къы-
зэраIэтам, зэрагъэгуфIам 
шэч хэлъкъым. Зи плъыфэрэ 
теп лъэкIэ зэщхьэщыкI, мэ 
гуа кIуэ къызыпих гъэгъа те-
лъыджэхэм дэтхэнэми тхыдэ 
гъэщIэгъуэн яIэжщ. А лэжьы-
гъэхэм гъунэгъуу бгъэдыхьэу 
еплъ, ягу ирихьхэр я щхьэм 
папщIэ е саугъэт щIыкIэу къа-
щэху хъунут. ХьэщIэхэм Iэмал 

яIащ къэкIыгъэ щхьэхуэхэм, 
махуэ къэс узримыхьэлIэхэри 
хыхьэу, зыщагъэгъуэзэну, су-
рэтхэр зытрагъэхыну. Удз гъа-
гъэ зэмыфэгъухэмрэ къэкIы-
гъэхэмрэ я дахагъэм зэре-
плъам къыдэкIуэу, ахэр зы-
гъэкIхэм зыхуагъэзащ я 
Iэ щIагъэм и щэхухэмрэ удз-
хэм уазэрыкIэлъыплъынумрэ 
теухуа упщIэхэмкIэ. Удз гъа-
гъэхэр зыгъэкIхэр яхутепсэ-
лъыхьащ я удз лIэужьы гъуэ-
хэм, абыхэм зэрелэ жьым, зэ-
рыкIэлъыплъым, удз гъагъэ-
хэм я «хьэл-щэнхэм». Но бэ 
дунейм удз гъагъэ лIэу-
жьыгъуэу 260-м щIигъу тетщ. 
Ахэри зыбжанэу зэщхьэщо-
кIыж. Языныкъуэхэр жыг пэ-
лъытэщ. СурэткIэ е видеокIэ 
фIэкIа узримыхьэлIэ къэкIы-
гъэ телъыджэхэри щыIэщ. Ди 

жагъуэ зэрыхъущи, щыIэщ 
кIуэдыж лIэужьыгъуэхэри.

Къуалэбзухэр щыхуарзэ, 
удз гъагъэхэмрэ къэкIыгъэ-
хэм рэ щыкуэд жыг хадэу 
къызэрагъэпэща арт-ухуэны-
гъэм а махуэм зыщуплъыхьы-
ныр гур хэзыгъахъуэт. ЦIыху-
хэм я тыншыгъуэт тетIыс хьэ-
пIэхэр куэду зэрагъэувари. 

Фестивалым хэтащ Къэ-
бэрдей-Балъкъэрым, Кавказ 
Ищхъэрэм и хэгъэгухэм, 
Ставрополь крайм, Москва 
къи кIа ландшафт дизайнер-
хэмрэ удз гъагъэхэр зыгъэкI 
цIыху щхьэхуэхэмрэ, ар ща-
щэ тыкуэнхэм я лэжьакIуэхэр, 
IэпщIэлъапщIэхэр, Кавказ 
Ищ хъэрэмрэ Урысей Ипщэм-
рэ я щIыналъэхэм ящыщхэр. 
Къызэхуэсахэм я нэгу зра-
гъэу жьащ Москва къикIа 

«Вы сокие братья» уэрам 
теат рым и артистхэм. Гуащэ 
теплъэ зиIэ, лIыхъужь цIэры-
Iуэхэм я фэилъхьэгъуэхэмкIэ 
зызыхуэпа артистхэм ягъэ-
лъэгъуащ гушыIэ жанрым 
щыщ спектаклхэр. Ахэр ба-
лигъхэми сабийхэми щIэщы-
гъуэ ящыхъуащ.

Хабзэ хъуауэ, мы фестива-
лым унагъуэхэр, зэныб  жьэ гъу-
хэр зэгъусэу хэтщ, республи-
кэм щыпсэухэмрэ абы и хьэ-
щIэхэмрэ я дежкIэ мыр 
щIэщыгъуэщ, зэкъуегъэувэ, 
гуапагъэрэ дахагъэкIэ гъэн-
щIащ. Зэхыхьэм екIуэлIахэм 
я нэгу зиужьауэ, удз гъагъэ 
лIэужьыгъуэхэм зыщагъэ-
гъуэ зауэ, абыхэм ящыщи 
къащэ хуауэ зэбгрыкIыжащ.

Тхыгъэри сурэтхэри 
БЖЬЫХЬЭ Розэ ейщ.

Спортсмен цIэрыIуэр къахуоблагъэ

ГъэщIэгъуэнагъ хэлъыжкъым
щтэмэ, абы аргуэру бжьыпэр 
щи у быдыжащ «Динамо-Ста в-
рополь»-м. Апхуэдэу къэ-
хъуащ пашэныгъэр зыIыгъа 
Павловскэм и «Кубань-Хол-
динг»-р Черкесск къыщыха-
гъэщIа иужькIэ. Абы и фIы-
гъэ кIэ «Нартым» Iэмал гъуэ-
зэ джэ игъуэтащ командэ нэ-
хъыфIихым яхэхуэу адэкIэ 
бэнэныгъэм къыпищэну.

Ди жагъуэ зэрыхъунщи, и 
Iуэхухэр иужьым зэIигъэхьэ-
жащ Мейкъуапэ и «Друж-
ба»-м. Ар и стадионым къы-
щы пикIуэтащ Хасавюрт къи-
кIа «Победа»-м икIи ебланэ 
увыпIэм нэс къекIуэтэхащ. 
Хэт ищIэн, кIэух зэIущIэм 
Адыгейм и футболистхэм я 
на сып къыщикIынкIи хъунщ. 
Апхуэдэу къэхъумэ, «Нартыр» 
лейуэ къыщIидзынущ, а 
 зыращ зылъэщIыхьэ жы фы-
ну ри . 

АдэкIэ фыщыдгъэгъуэ-
зэнщ Урысей Федерацэм 

фут болымкIэ и етIуанэ лигэм 
и «Б» дивизионым и Япэ 
гупым щэбэтым щекIуэкIа 
зэIущIэ псоми къарикIуа бжы-
гъэхэм. Мис ахэр: «Дина-
мо-2» (Мэхъэчкъалэ) – «Се-
вастополь» (Севастополь) - 
1:4, «Нарт» (Черкесск) – «Ку-
бань-Холдинг» (Павловскэ) 
- 3:2, «Астрахань» (Астра-
хань) - «Ангушт» (Нэзрэн) - 
0:0, «Рубин» (Ялтэ) - «Ле-
гион» (Мэхъэчкъалэ) - 2:2, 
«Друж ба» (Мейкъуапэ) - «По-
беда» (Хасавюрт) – 1:2, «Ди-
намо Ставрополь» (Ставро-
поль) – «Сочи-2» (Сочэ) - 2:1. 

ФокIадэм и 13-м зэхьэзэ-
хуэм и пэщIэдзэ Iыхьэм и 
кIэух джэгугъуэр зэхэтынущ. 
А махуэм «Спартак-Налшы-
кым» къригъэблэгъэнущ 
 зэпеуэм пашэныгъэр щы-
зыIыгъ ди лъахэгъу Шакъ 
Ашэмэз зи тренер нэхъыщхьэ 
«Динамо-Ставрополь»-р. 

ХЬЭТАУ Ислъам.
Арэзы техъуэщ, имыцIыхухэм дзыхь 

яхуищIри, цIыхубзым Iыхьэ-Iыхьэурэ 
къыхуагъэлъэгъуа счетхэм игъэкIуащ 
сом мин 630-рэ. АрщхьэкIэ, ахъшэр 
яIэ ригъэхьа иужь нэхъ пасэу къепсэ-
лъахэм зыкъыпащIэжакъым, арати,  
къыгурыIуащ гъэпцIа кIуэхэм я лей 
къызэрытехьар. 

Урысей МВД-м и Налшык управле-
нэм и Следственнэ къудамэм абы 
ехьэ лIа уголовнэ Iуэху къиIэтащ. 

Полицэм фигу къегъэкIыж:
- компание ехьэжьахэр рекламэ 

хуэныкъуэкъым икIи ямыцIыхухэм 
хуа гъэлъагъуэкъым инвестицэ хуэдэу, 
псынщIэу ахъшэ къалэжьыну;

- SMS-хэмрэ фымыцIыху номерхэм-
кIэ къэпсалъэхэмрэ дзыхь яхуэвмыщI;

- фызыщымыгъуазэ ссылкэхэм фи-
мыхьэ икIи фымыцIыхухэм ахъшэ 
 яхуевмыгъэхь;

- зыщывмыгъэгъупщэ фи ахъшэр 

зыхъумэнур фи сакъыныгъэр зэрыарар. 
ДыгъуакIуэр яубыд

Урысей МВД-м Аруан районым 
щиIэ къудамэм зыхуигъэзащ щIы-
пIэм щыпсэу, илъэс 34-рэ зи ныбжь 
цIыхубзым. Щхьэусыгъуэр и унэм 
сом мин 259-рэ и уасэ дыщэхэкIхэр 
зэрыщIадыгъукIарт. 

ЦIыхубзым полицэм щыжиIащ ар 
къыщыхъуам и унэм зэгъэпэщыжыны-
гъэ лэжьыгъэхэр зэрыщекIуэкIар. 

Къудамэм уголовнэ къэлъыхъуэны-
гъэмкIэ и лэжьакIуэхэм шэч зыхуа-
щIыр яубыдащ. Ар нэхъапэми суд 
зытращIыхьа, илъэс 38-рэ зи ныбжь 
нарткъалэдэсырщ. ЦIыхубзым илэ-
жьам кIэ зиумысыжащ икIи жиIащ 
унэр яхузэрихьэу, бысымхэр зэры-
щымыIэр къигъэсэбэпу дыщэхэкIхэр 
идыгъуу ломбардым зэрыритамкIэ. 

Шэч зыхуащIым теухуа уголовнэ 

Iуэху къаIэтащ УФ-м и УК-м и 158-нэ 
статьям и 3-нэ Iыхьэм и «в» пунктым 
ипкъ иткIэ. 

Жэуап ихьынущ
Урысей МВД-м Шэджэм районым 

щиIэ къудамэм Iэпхъуэшапхъуэ Iуэ-
ху  хэм кIэ и IэнатIэм и лэжьакIуэхэм 
къэпщытэныгъэ Iуэхухэр ира-
гъэкIуэкIыу къыщIагъэщащ нэхъа-
пэм суд зытращIыхьауэ щыта, илъэс 
50 зи ныбжь цIыхухъум гъунэгъу ха-
мэ къэрал республикэхэм я зым щы-
щыр езым и псэу пIэм зэрыщригъэт-
хар, абы зэрыщымыпсэунур ищIэу. 

Шэч зыхуащIым теухуа уголовнэ 
Iуэху къаIэтащ УФ-м и УК-м и 322.2-нэ 
статьям ипкъ иткIэ. Абы къызэры-
щыхьамкIэ, шэч зыхуащIым жэуап 
ихьынущ, илъэси 5-м нэскIэ ягъэ-
тIысынри хыхьэу. 

БАХЪСЭН Ланэ.

Аптекэ (apotheka) псалъэр алыджыбзэм къыхэкIащ, 
«хъумапIэ» жиIэу къокI. А мыхьэнэр иIэущ пасэм къы-
зэрагъэсэбэпу щытар. Сыт щахъумэми емылъытауэ, 
хъума пIэт аптекэр. Ауэрэ «хущхъуэхэм я хъумапIэ» мы-
хьэнэм хуэкIуащ. Пасэрей Алыджым къикIащ аптекэм и 
дамыгъэри – блэр зэшэкIа Iэгубжьэр. Пасэм узынша-
гъэм и гуащэу ялъытэу щыта, медицинэм и тхьэмадэ 
Асклепие ипхъу Гигее блэм щIыгъуу къагъэлъагъуэрт. А 
блэр абы Iэгубжьэм иригъэшхыкIырт. 

Япэу «аптекэ» псалъэм хущхъуэ щахъумэ мыхьэнэр 
иIэу ущрохьэлIэ Гиппократ и тхыгъэхэм (ди эрэм ипэкIэ 
илъэс 400-кIэ уIэбэжмэ). ЛIэщIыгъуитI докIри, пасэрей 
урым дохутыр Гален Клавдий (129-216) аптекэр къыхе-
гъэщ хущхъуэ щызэхалъхьэ щIыпIэу. Ику ит лIэщIыгъуэ-
хэм псэуа къэжэр щIэныгъэлI, философ, дохутыр Iэзэ 
Авиценнэ къэкIыгъэхэм, псэущхьэхэм я щэм, минерал-
хэм къахэщIыкIа хущхъуэ лIэужьыгъуэу 785-рэ ищIэрт. 
Ахэр езы дохутырхэм зэхалъхьэрт, я гъэсэнхэр зыда-
гъэIэпыкъуурэ. 

XI лIэщIыгъуэм къулъшырыфхэм (монастырь) я ды-
хьэпIэхэм деж аптекэхэр къыщызэIуахыу къаублащ. 
ИкIи абы щIэлъ хущхъуэхэр хуэныкъуэхэм пщIэншэу хуа-
гуэшырт. Хущхъуэхэр зэхэзылъхьэхэри дохутырхэртэ-
къым, атIэ монах щIэныгъэлIхэрт. Нэхъ иужьыIуэкIэ Ита-
лием и къалэшхуэхэм хущхъуэ щапIэхэр къыщызэIуах 
хъуащ. XII лIэщIыгъуэм къэунэхуащ аптекэтет IэщIагъэр. 
1224 гъэм Сицилием и пащтыхь Гогенштауфен Фридрих 
II унафэ къыдигъэкIащ дохутырхэмрэ аптекэтетхэмрэ я 
къалэнхэр зэхэгъэщхьэхукIын хуейуэ. Иджы дохутырхэм 
хущхъуэ зэхалъхьэну хуиттэкъым, аптекэтетхэри сыма-
джэхэм еIэзэжыртэкъым нэхъапэм хуэдэу. 

Урысейм и аптекэхэр Лондон щыIахэм къатехъукIащ 
Грозный Иван и пащтыхьыгъуэм. Нэхъапэхэм дохутыр-
хэр чылисэхэрат щыIэзэр - апхуэдэу яубзыхуат Мономах 
Вла димир и тетыгъуэ лъандэрэ. 1557 гъэм Москва къэ-
кIуащ инджылыз лIыкIуэ Дженкинсон Энтони. Абы 
 щIыгъут дохутыр Стендиш Ральф. Апхуэдэ зэпыщIэ-
ныгъэ хэм кърикIуащ урыс аптекэхэр къэунэхуныр. 1581 
гъэм Москва Кремлым и пщIантIэм пащтыхь унагъуэм 
папщIэ къыщызэIуахащ япэ урыс аптекэр. Абы щыIэзэрт 
инджылыз дохутыр Френч Джемс. 1672 гъэм Романов 
Алексей и унафэкIэ цIыхубэм папщIэ япэ урыс аптекэ 
къызэIуахащ. А зэманым ирихьэлIэу хущхъуэ къызыха-
щIыкI къэкIыгъэ лIэужьыгъуэхэр къыщыкI хадэхэри 
хасэн щIадзащ. Москва Кремлым и гъунэгъуу, Мясницкэ 
уэрамым, Нэмыцэ жылагъуэм щыIэт апхуэдэ хадэхэр. 
Аптекэхэр Москва нэмыщI нэгъуэщI къалэхэми дащIыхь 
хъуащ нэхъ иужьыIуэкIэ. Хущхъуапхъэ къэкIыгъэхэм я 
хадэшхуэ щыхасащ Санкт-Петербурги. 

Пасэм аптекэхэм къыщащэхуу щытащ тхылъымпIэ-  
п сым кIуэцIылъ е кумбыгъэ цIыкIум иракIута зэхэхьэжа 
щIыкIэу е ткIуаткIуэу зэхэлъ хущхъуэхэр. Аптекэтетхэм 
абы х эм езыхэм тратхэжырт я фIэщыгъэмрэ къызэ-
рысэбэпынумрэ, и пIалъэр зыхуэдизыр. Апхуэдэ хущ-
хъуэхэр формацефтхэм езыхэм зэхалъхьэжырт кърата 
рецептым тету.

ГУГЪУЭТ Заремэ. 

жагъуэ зэрыхъущи, щыж Iэщ «Высокие братья» уэрам

Хьэлэмэтщ


